
ⴰⵙⵏⵎⵍ ⵏ ⵓⵔⵎⵎⵓⵙ ⴷ ⵜⵏⴽⴷⴰ ⵏ ⵓⵎⵏⴰⴹ, ⵜⵉⵙⵓⵖⴰⵍ ⴷ ⵉⵎⵏⴰⴷⵏ ⵏ ⵉⵎⵔⵙⵉ

ⴰ. ⴰⵙⵏⵎⵍ ⵓⵔⵎⵎⵓⵙ 	

ⴰⴷ ⵏⴰⴽⵣ ⴳ « ⵓⵙⴳⵎⵉ ⴰⵔⵏⴰⴳⵔⴰⵡ » ⵉⵍⵍⴰⵏ ⴳ ⵜⴰⵏⴰⴹⵜ ⴰⴷ, ⵙ ⵓⵢⵏⵏⴰ ⴷ ⵢⵉⵡⵉ 
ⵓⵏⴰⵎⴽ ⵉⵜⵜⵓⵢⴰⵙⵙⵏⵏ ⴳ ⵜⵎⵓⵔⵜ ⵏⵏⵖ, ⵉⵖⴰⵡⴰⵙⵏ ⵏ ⵓⵙⴳⵎⵉ ⵉⵜⵜⵓⵙⴽⵔⵏ ⵉ ⵉⵎⵥⵢⴰⵏⵏ 
ⴷ ⵉⵄⵔⵔⵉⵎⵏ, ⵉⴼⵔⵅⴰⵏ ⴷ ⵜⴼⵔⵅⵉⵏ, ⵉⵍⴰⵏ ⴳ ⵓⵡⵜⴰⵢ ⴳⵔ 8 ⴷ 15 ⵏ ⵉⵙⴳⴳⵯⴰⵙⵏ, 
ⵏⵏⴰ ⵓⵔ ⴷⵊⵉⵏ ⵉⴽⵛⵉⵎⵏ ⵜⵉⵏⵎⵍ ⵏⵖ ⵜⵜ ⴷ ⴼⴼⵖⵏ ⴷⴰⵜ ⵏ ⵜⵉⴳⵉⵔⴰ ⵏ ⵓⵙⵍⵎⴷ ⵓⵛⵛⵉⵍ. 
ⵉⵖⴰⵡⴰⵙⵏ ⴰⴷ ⵖⵓⵔⵙⵏ ⴰⵡⵜⵜⴰⵙ ⵏ ⴰⴷ ⴼⴽⵏ ⵉ ⵡⴰⵔⵔⴰⵡ ⴰⴷ ⵢⴰⵏ ⵓⵙⵖⵓⵔⵉ ⵏ ⵓⵙⵙⵉⴽⵍ 
ⴷ ⵓⵙⵉⴷⴼ ⵏⵏⵙⵏ ⴳ ⵉⵖⴰⵡⴰⵙⵏ ⵉⵏⴳⵔⴰⵡⵏ ⵏ ⵓⵙⴳⵎⵉ ⵏⵖ ⵡⵉⵏ ⵓⵙⵎⵓⵜⵜⴳ ⴰⵣⵣⵓⵍⴰⵏ.

ⴱ. ⴰⵎⵏⴰⴹ ⴷ ⵜⵙⵓⵖⴰⵍ 	

ⵜⴰⵏⴰⴹⵜ ⴰⴷ, ⵜⴻⵜⵜⵓⵣⵎⵎⴻⵎ ⵙ ⵓⵢⵏⵏⴰ ⵉⵍⵍⴰⵏ ⴳ ⵓⵖⴰⵡⴰⵙ ⵏ ⵜⵉⴳⴰⵡⵜ ⵏ ⵓⵙⵇⵇⵉⵎ 
ⵏ ⵉⵙⴳⴳⵯⴰⵙⵏ 2016-2017, ⵜⴰⵏⴰⴹⵜ ⴰⴷ, ⵜⴹⴼⴰⵕ ⵢⴰⵏ ⵓⵙⴰⴷⵎⵔ ⵉ 
ⵓⵙⵇⵙⵉ ⵏ ⵓⵙⴳⵎⵉ ⴰⵔⵏⴳⵔⴰⵡ.

ⴰⵡⵜⵜⴰⵙ ⵏ ⵜⴰⵏⴰⴹⵜ ⴰⴷ ⵉⴳⴰ ⵢⴰⵜ ⵜⵙⵓⵎⵔⵜ ⵏ ⵉⴼⵙⵙⴰⵢⵏ ⴰⴼⴰⴷ ⴰⴷ ⵏⵙⵙⵉⴷⴼ 
ⴰⵏⴰⵡⵏ ⴰⴷ ⵉⵎⵙⵡⵓⵜⵜⵙⵏ, ⵙ ⵉⵖⴰⵡⴰⵙⵏ ⵏ ⵓⵙⴳⵎⵉ ⴰⵔⵏⴳⵔⴰⵡ ⴰⴳⵏⵙⵓ ⵏ ⵜⵉⵏⵎⵍ 
ⵜⴰⵏⴳⵔⴰⵡⵜ ⵙ ⵓⴱⵔⵉⴷ ⵏ ⵢⴰⵏ ⵓⵙⵎⵍⵓⵙⵙⴰⵏ ⵏⵏⴰ ⴷ ⵢⵓⵙⴰⵏ. ⴰⵡⵜⵜⴰⵙ ⵢⴰⴹⵏ ⵉⴳⴰ 
ⴰⴷ ⵉⴹⵎⵏ ⵢⴰⵏ ⵓⵙⴳⵎⵉ ⴰⵏⴳⵔⴰⵡ ⵏⵏⴰ ⵖⵉⵢⵏ ⴰⴷ ⴰⵡⴹⵏ ⵡⴰⵔⵔⴰⵡ ⵉⵎⵖⵔⴰⴱⵉⵢⵏ 
ⴰⴽⴽⵯ, ⵙ ⵓⵢⴰ, ⴰⴷ ⵏⵙⴱⴷⴷ ⴰⴷⴷⴰⵢ ⵜⵣⵔⵉ ⵜⵉⵔⵎⵜ, ⵉⵖⴰⵡⴰⵙⵏ ⴰⴷ ⵉⴳⴰⵏ 
ⵜⵓⴳⴳⴰ ⵅⴼ ⵜⵓⴹⵓⵜ ⵏ ⵓⵏⴳⵔⴰⵡ ⵏ ⵓⵙⴳⵎⵉ ⴷ ⵓⵙⵍⵎⴷ ⵙ ⵓⵎⴰⵜⴰ.

ⵉⵇⵇⴰⵏ ⵏ ⴰⴷ ⵏⵙⵎⴽⵜⵉ ⵉⵙ ⴷ ⵉⵙⵙⵓⴼⵖ ⵓⵙⵇⵇⵉⵎ ⴰⵏⴰⴼⵍⵍⴰ ⵏ ⵓⵙⵍⵎⴷ ⴳ 
ⵓⵙⴳⴳⵯⴰⵙ ⵏ 2009 ⵢⴰⵜ ⵜⵓⵙⵎⵉⵔⵜ ⵅⴼ ⵓⵙⴳⵓⵎ « ⴰⵙⴽⴰⵏ ⵏ ⵡⴰⴷⴷⴰⴷⵏ ⴷ 
ⵉⵎⵏⵉⴷⵏ ⵏ ⵉⵖⴰⵡⴰⵙⵏ ⵏ ⵓⵙⴳⵎⵉ ⴰⵔⵏⴳⵔⴰⵡ ⴷ ⵓⵙⴱⴷⴷⵉ ⵏ ⵜⵇⵓⴱⴱⴰⵏⵉⵜ ». 
ⵎⴰⵛⴰ, ⵣⵔⵉⵏ 8 ⵏ ⵉⵙⴳⴳⵯⴰⵙⵏ, ⴷ ⵉⵖⴰⵡⴰⵙⵏ ⵏ ⵓⵙⴳⵎⵉ ⴰⵔⵏⴳⵔⴰⵡ ⵓⵔ ⵥⴹⴰⵕⵏ 
ⴰⴷ ⵙⴰⵍⴰⵏ ⵜⴰⵙⵎⵉⴳⵍⵜ ⵏⵏⵙⵏ. ⵜⴰⵙⴰⵖⵓⵍⵜ ⵏ ⵜⴰⵏⴰⴹⵜ ⴰⴷ ⵜⴳⴰ ⵜⵜ ⵜⵓⵙⵎⵉⵔⵜ ⴰⵏ, 
ⵙ ⵉⵎⵥⵍⵉ ⴰⵢⵏⵏⴰ ⵉⵣⴷⵉⵏ ⴷ ⵓⵙⵉⴹⵏ ⵏ ⵉⵎⵙⴱⵖⴰⵔ, ⵉⵙⴰⵢⵔⴰⵔⵏ ⵏ ⵓⵙⵏⵓⴱⴳ, 
ⴰⵙⵙⵓⵜⵉ, ⴰⵙⵙⵥⵕⴼ, ⴰⴹⴼⴼⵓⵕ ⴷ ⵓⵙⵜⴰⵍ, ⴰⵢⴰ ⵙ ⵜⵡⵏⴳⵉⵎⵜ ⵏ ⵓⴷⵎⴰⵙ ⵏ 
ⵜⵡⵓⵔⵉⵡⵉⵏ ⵏⵏⴰ ⵣⵡⴰⵔ ⵉⵙⵙⴽⵔ ⵓⵙⵇⵇⵉⵎ.

ⴰⵙⵎⴽⵍ ⵏ ⵜⵎⵓⴽⵔⵉⵙⵜ ⴰⴷ ⵉⵍⵍⴰ ⴰⴳⵏⵙⵓ ⵏ ⵓⵙⴰⵜⵉ ⵉⴳⴰⵏ ⵙⵉⵏ ⵉⵙⵡⴰⵍⴰⵜⵏ :

•• ⴰⵙⵜⴰⵢ ⵏ ⵉⵎⴰⵜⵜⵉⵡⵏ ⴷ ⵉⴼⵙⵙⴰⵢⵏ ⵏ ⵓⵙⵉⴽⵍ, ⵎⵉ ⵉⴳⴰ ⵓⵡⵜⵜⴰⵙ 
ⴰⵙⵉⴷⴼ ⵏ ⵡⴰⵏⴰⵡⵏ ⵉⵎⵙⵡⵓⵜⵜⵙⵏ ⵙ ⵉⵖⴰⵡⴰⵙⵏ ⵏ ⵓⵙⴳⵎⵉ ⴰⵔⵏⴳⵔⴰⵡ 
ⴰⴳⵏⵙⵓ ⵏ ⵜⵉⵏⵎⵍ ⵜⴰⵏⴳⵔⴰⵡⵜ, ⵙ ⵜⵖⴰⵔⴰⵙⵜ ⵏ ⵜⵉⵔⴰⵎ ⵜⵉⵎⵏⵖⵓⴷⵉⵏ ;

•• ⵜⴰⴷⵓⵙⵉ ⵏ ⵢⴰⵏ ⵓⵙⴳⵎⵉ ⴰⵏⴳⵔⴰⵡ ⵉⵍⴰⵏ ⴰⵜⵉⴳ ⵎⵇⵇⵓⵔⵏ, ⵡⵏⵏⴰ ⵉⵡⵀⵏⵏ, 
ⵡⵏⵏⴰ ⵥⴹⴰⵕⵏ ⴰⴷ ⴰⴷⴼⵏ ⵡⴰⵔⵔⴰⵡ ⴰⴽⴽⵯ ⵉⵎⵖⵔⴰⴱⵉⵢⵏ, ⵅⴼ ⵜⵔⵙⴰⵍ ⵏ 
ⵜⵣⵔⴼⵜ ⴷ ⵓⵙⵙⵉⴽⵙⵍ, ⵙ ⵓⵢⵏⵏⴰ ⵉⵍⵍⴰⵏ ⴳ ⵓⴷⵓⵙⵜⵓⵔ, ⴷ ⵉⵙⵡⴰⵍⵉⵡⵏ ⵏ 
ⵜⴰⵏⵏⴰⵢⵜ ⵜⴰⵙⵜⵕⴰⵜⵉⵊⵉⵢⵜ ⵏ ⵓⵙⴳⴳⴷ 2015-2030 ⴷ ⵜⵎⵢⴰⵇⵇⴰⵏⵉⵏ 
ⵜⵉⴳⵔⴰⵖⵍⴰⵏⵉⵏ ⵉⵙⴳⵎⴹ ⵍⵎⵖⵔⵉⴱ.

ⵉⴹⴼⴰⵕ ⵓⵙⵇⵇⵉⵎ ⵙ ⵓⵢⴰ ⵉⵡⵜⵜⴰⵙⵏ ⵉⴷⵙⵍⴰⵏⵏ ⴰⴷ :

1.	 ⴰⴷ ⵉⵙⵙⴽⵏ ⵜⵉⴼⵉⵔⴰⵙ ⵓⵔ ⵉⵖⵓⴷⴰⵏ ⵏ ⵉⵖⴰⵡⴰⵙⵏ ⵏ ⵓⵙⴳⵎⵉ ⴰⵔⵏⴳⵔⴰⵡ 
ⵏⵏⴰ ⵉⴳⴰⵏ ⴰⵏⴰⴳⵉ ⵅⴼ ⵜⵎⵓⴽⵔⵉⵙⵉⵏ ⵏ ⵓⵖⴰⵡⴰⵙ ⵏ ⵓⵙⴳⵎⵉ ⴰⵏⴳⵔⴰⵡ ⵉⴷ 
ⵎⵔⴰⵡ ⵏ ⵉⵙⴳⴳⵯⴰⵙⵏ ⴰⵢⴰⴷ ;

2.	 ⴰⴷ ⵉⵙⵙⴽⵔ ⵢⴰⵏ ⵓⵙⴽⴰⵏ ⵏ ⵡⴰⴷⴷⴰⴷⵏ ⵅⴼ ⵓⵙⴳⵎⵉ ⴰⵔⵏⴳⵔⴰⵡ ⴷ 
ⵉⵖⴰⵡⴰⵙⵏ ⵉⵍⵍⴰⵏ, ⵙ ⵓⵙⵙⴽⴰⵏ ⵏ ⵜⵎⵓⴽⵔⵉⵙⵉⵏ ⵉⵣⴷⵉⵏ ⴷ ⵡⴰⵏⴰⵡ ⴰⴷ ⵏ 
ⵓⵙⴳⵎⵉ ⴷ ⵜⵓⵙⵓⵔⵉⵏ ⵏⵏⵙ ⵜⵓⵣⴷⵉⵔⵉⵏ ⵅⴼ ⵜⵉⵏⵎⵍ ⵜⴰⵏⴰⴳⵔⴰⵡⵜ.

3.	 ⴰⵙⵏⴽⴷ ⵏ ⵉⵙⵓⵎⴰⵔ ⴷ ⵉⵙⵖⵍⴰⴼⵏ ⵉⵔⴰⵏ ⴰⴷ ⵉⵕⵥⵎ ⵜⴰⵎⵓⴽⵔⵉⵙⵜ ⵏ 
ⵓⵙⵔⵙ ⴰⴷ, ⵜⴼⴽ ⵢⴰⵜ ⵜⵉⵔⵎⵜ ⵜⴰⵎⵏⵖⵓⴷⵜ ⵜⴰⵏⵉⵍⴰⵡⵜ ;

4.	 ⵜⵉⵍⴰⵡⵜ ⵏ ⵜⵉⵍⴰⵍⵜ ⵓⵔ ⵉⴷⵓⵎⵏ ⵏ ⵉⵖⴰⵡⴰⵙⵏ ⵏ ⵓⵙⴳⵎⵉ ⴰⵔⵏⴳⵔⴰⵡ ⴳ 
ⵓⵙⴱⴷⴷ ⵏ ⵉⵡⵜⵜⴰⵙⵏ ⵏ ⵓⵙⵎⴰⵜⴰ ⵏ ⵓⵙⵍⵎⴷ ⵉⵍⴰⵏ ⴰⵜⵉⴳ ⵎⵇⵇⵓⵔⵏ. 
ⴰⵏⴳⵔⴰⵡ ⴰⴷ, ⵉⵇⵇⴰⵏ ⴰⴷ ⵓⵔ ⵢⴰⵖⵓⵍ ⴷ ⵢⴰⵏ ⵓⵎⴰⵜⵜⵉⵡ ⴰⵎⵙⴰⴷⴰⵖ 
ⵏ ⵜⵉⵏⵎⵍ, ⵉⵇⵇⴰⵏ ⴰⴷ ⵢⴰⵛⵛⴽ ⴰⴷⴷⴰⵢ ⵓⴷⴼⵏ ⵉⵏⴰⵍⵎⴷⵏ ⴳ ⵓⵙⴳⵎⵉ 
ⴰⵏⴳⵔⴰⵡ.

ⵉⵙⵡⴰⵍⵉⵡⵏ ⵉⵎⵇⵔⴰⵏⵏ ⵏ ⵜⴰⵏⵏⴰⵢⵜ ⵜⴰⵙⵜⵕⴰⵜⵉⵊⵉⵢⵜ ⵏ ⵓⵙⴳⴳⴷ 2015-
2030 ⵉⴱⴷⵔ ⵜⴰⵙⵙⴰⵙⵜ ⵏ ⵓⵡⵜⵜⴰⵙ ⴰⴷ ⵉⴳⴰⵏ ⵢⴰⵏ ⴳ ⵜⵔⵙⴰⵍ ⵜⵉⵎⵣⵡⵓⵔⴰ 
ⵏ ⵓⵙⵙⵓⴷⵓ ⵏ ⵓⵙⴳⴳⴷ.

ⵛ. ⵉⵎⵏⴰⴷⵏ ⵉⴷⵙⵍⴰⵏⵏ ⵏ ⵉⵎⵔⵙⵉ 	

•• ⵉⵎⵏⴰⴷⵏ ⵉⵣⴷⵉⵏ ⴷ ⵉⵣⵔⴼⴰⵏ : ⵢⵓⴽⵣ ⵓⴷⵓⵙⵜⵓⵔ ⵉ ⴽⵓⵢⴰⵏ ⴰⵣⵔⴼ ⵏ 
ⵓⵙⴳⵎⵉ ⴷ ⵓⵙⵎⵓⵜⵜⴳ, ⵙ ⵓⵣⵔⴰⴽ ⵏ ⵓⵙⵉⴽⵙⵍ ⵏ ⵜⴼⵓⵍⵉⵏ ⴳ ⵢⵉⴷⴼ ⴷ 
ⵜⵖⴰⵔⴰ ⵏ ⵓⵙⵍⵎⴷ ;

•• ⴰⵎⵏⴰⴷ ⴰⴱⵉⴷⴰⵖⵓⵊⵉ : ⴰⵢⴰ ⴰⴼⴰⴷ ⴰⴷ ⵢⵉⵍⵉ ⵢⴰⵏ ⵓⵙⴽⴰⵏ ⴰⵙⴳⵎⴰⵏ ⴷ 
ⵓⴱⵉⴷⴰⵖⵓⵊⵉ ⴰⵎⵏⵖⵓⴷ, ⴰⴷ ⵉⴼⴽ ⵢⴰⵏ ⵓⵍⵎⴰⴷ ⵅⴼ ⵜⵔⵙⴰⵍ ⵏ ⵜⵖⴰⵔⴰ 
ⵎⵇⵇⵓⵔⵏ ⵉ ⵡⴰⵏⴰⵡⵏ ⵉⵏⴰⵎⵓⵏⵏ ⵏⵏⴰ ⵎⵉ ⴳⴰⵏⵜ ⵜⴼⴰⴷⵉⵡⵉⵏ ⵜⵉⵏⴰⵎⵓⵏⵉⵏ, 
ⵜⵉⴷⵎⵙⴰⵏⵉⵏ ⴷⵜⵊⵉⵢⵓⴳⵔⴰⴼⵉⵢⵉⵏ ⴰⵍⵍⵉⴳ ⵓⵔ ⵉⴽⵛⵉⵎ ⵖⵔ ⵜⵉⵏⵎⵍ ⵏⵖ 

ⵓⵔ ⴷⵉⴳⵙ ⵉⵇⵇⵉⵎⵉ ⴰⵔ ⵜⵉⴳⵉⵔⴰ. ⴰⵡⵜⵜⴰⵙ ⵉⴳⴰ ⵜ ⴰⴷ ⵏⴼⴽ ⵜⴰⴼⵓⵍⵜ ⵉ 
ⵡⴰⵔⵔⴰⵡ ⴰⴷ ⴰⴼⴰⴷ ⴰⴷ ⴰⴷⴼⵏ ⵖⵔ ⴰⵖⴰⵔⴰⵙ ⴰⵏⵎⵍⴰⵏ ⵏⵖ ⵡⵉⵏ ⵓⵙⵎⵓⵜⵜⴳ 
ⴰⵏⴳⵔⴰⵡ ;

•• ⴰⵎⵏⴰⴷ ⴰⵏⴰⵎⵓⵏ : ⴰⵢⴰ ⵉⵣⴷⵉ ⴷ ⵓⵙⵖⵓⴷⵓ ⵏ ⵉⵏⵎⵎⴰⵍⵏ ⵉⵏⴰⵎⵓⵏⵏ, ⴰⵙⵉⵍⵉ ⴷ 
ⵜⴷⵓⵙⵉ ⵜⴰⵏⴰⵎⵓⵏⵜ ⵎⵉ ⵉⴳⴰ ⵓⵡⵜⵜⴰⵙ ⵏⵏⵙ ⴰⴷ ⵣⴹⴰⵕⵏ ⴰⴽⴽⵯ ⵉⵏⴰⵎⵓⵔⵏ, ⵙ 
ⵓⵙⵉⴽⵙⵍ ⴳⵔⴰⵙⵏ, ⴰⴷ ⴰⴼⵏ ⴰⴱⵔⵉⴷ ⵖⵔ ⴰⵎⴷⴰⵣ ⵏ ⵜⴳⵎⵉ ;

•• ⴰⵎⵏⴰⴷ ⴰⵙⵔⵜⴰⵏ : ⴰⵢⴰ ⵉⵣⴷⵉ ⴷ ⵓⵙⴽⴽⵉⵏ ⵏ ⵡⵉⵙ ⵉⵍⵍⴰ ⵓⵙⴳⵎⵉ ⴰⴳⵏⵙⵓ 
ⵡⵓⵍ ⵏ ⵓⵙⵏⵜⵉ ⵏ ⵡⴰⵎⵓⵏ ⴰⴷⵉⵎⵓⵇⵔⴰⵜⵉ ⵏⵏⴰ ⵎⵉ ⵉⴳⴰ ⵓⴷⵓⵙⵜⵓⵔ ⵜⵉⵔⵙⴰⵍ 
ⴰⵔ ⵜⵜⴰⵡⵙⵏ ⵉⵏⴰⵎⵓⵔⵏ ⴳ ⵜⵓⵙⴽⴰ ⵏⵏⵙ ⵜⴰⵎⵙⵜⴳⴳⴰⵔⵜ ;

•• ⴰⵎⵏⴰⴷ ⴰⵏⴼⴳⴰⵏ ⴷ ⵡⵉⵏ ⵡⴰⵜⵉⴳⵏ : ⵙ ⵜⵖⴰⵔⴰⵙⵜ ⵏ ⵜⵏⴽⵔⴰ ⵙ ⵢⵉⵍⵉ ⵏ 
ⵡⴰⵜⵉⴳⵏ ⵏ ⵜⵎⵓⵔⵉ, ⵜⵉⵖⵖⵓⵔⵎⴰ, ⴰⵙⵉⴽⵙⵍ ⴷ ⵓⵣⵔⴰⴽ ⵏ ⵉⵣⵔⴼⴰⵏ ⵏ 
ⵓⴼⴳⴰⵏ, ⵙ ⵡⴰⴳⴳⴰⵢ ⵏ ⵓⵎⵢⴰⵙ ⴳⵔ ⵉⵣⵔⴼⴰⵏ ⴷ ⵉⵣⵓⵛⵛⵍⵏ.

•• ⴰⵎⵏⴰⴷ ⵏ ⵜⴳⵎⵉ, ⵏⵏⴰ ⵉⵜⵜⵉⵏⵉⵏ ⵉⵙ ⴷ ⴰⵙⵎⴰⵜⴰ ⵏ ⵓⵙⵍⵎⴷ ⵏ ⵜⵖⴰⵔⴰ ⵉⴳⴰ 
ⵜⴰⵔⵙⵍⵜ ⵏ ⵓⵙⵏⵜⵉ ⴰⵏⴰⵎⵓⵏ ⵏⵏⴰ ⵜⵔⴰ ⵜⵎⵓⵔⵜ ⵏⵏⵖ ⵉ ⵜⵉⵍⴰⵍⵜ ⵏ ⵓⵙⴳⵎⵉ, ⵏ 
ⵓⵙⵎⵓⵜⵜⴳ ⴷ ⵓⵙⵎⵖⵓⵔ ⵏ ⵓⵙⴷⴳⵔ ⴰⵏⴼⴳⴰⵏ ⴳ ⵜⵉⴳⵉⵜ ⵏ ⵉⵡⵜⵜⴰⵙⵏ ⵏ 
ⵜⴳⵎⵉ ⵜⴰⵏⴼⴳⴰⵏⵜ ⵜⴰⵙⵓⵍⴰⵏⵜ ;

•• ⴰⵎⵏⴰⴷ ⴰⴷⵎⵙⴰⵏ, ⵉⴼⵜⵜⵓⵏ ⵙⴳ ⵓⵎⵏⵣⴰⵢ ⵏ ⵓⵙⵙⵓⵔⵡ ⵏ ⵉⵎⴰⵙⵙⵏ 
ⵉⵙⵥⵕⴰⴼⵏ ⵏ ⵉⵇⵇⴰⵏⵏ ⵉ ⵓⵙⵎⴰⵜⴰ ⴰⵎⴰⵜⵢ ⵏ ⵓⵙⵍⵎⴷ ⴷ ⵜⵖⵓⴷⵉ ⵏ ⵓⵃⴹⴰⵡ 
ⴰⵏⵎⵍⴰⵏ ⵢⵓⴼ, ⵙ ⵢⴰⵜ ⵜⴰⵏⵏⴰⵢⵜ ⵜⴰⴷⵎⵙⴰⵏⵜ, ⵢⵓⴼ ⵉⵕⵥⴰⵏ ⵏⵏⴰ ⴷ ⵉⵜⵜⴰⴳⵓⵔⵏ 
ⵙ ⵜⵖⴰⵔⴰⵙⵜ ⵏ ⵓⵙⴱⴷⴷⵉ ⵏ ⵜⵓⵎⴰⵏⵜ ⵏ ⵡⴰⵍⴰⵙ ⴷ ⵢⵉⴼⵉⵍ ⵉⵏⵎⵍⴰⵏⵏ, ⴰⵡⴷ 
ⵙ ⵜⵖⴰⵔⴰⵙⵜ ⵏ ⵉⵖⴰⵡⴰⵙⵏ ⵏ ⵓⵙⴳⵎⵉ ⴰⵎⵙⴰⴷⴰⵖ ⵏ ⵓⵙⴳⵎⵉ ⴰⵏⴳⵔⴰⵡ.

ⴰⴷ ⵏⵏⴹⵓ ⵜⴰⵣⵡⵓⵔⵜ, ⵜⴰⵏⴰⴹⵜ ⴰⴷ ⵍⵍⴰⵏⵜ ⴷⵉⴳⵙ ⵙⵏⴰⵜ ⵜⴰⴼⵓⵍⵉⵏ : ⵢⴰⵜ ⵜⴰⴼⵓⵍⵜ 
ⵜⵉⵏ ⵓⵙⴽⴰⵏ ⵏ ⵡⴰⴷⴷⴰⴷⵏ ⵏ ⵉⵖⴰⵡⴰⵙⵏ ⵏ ⵓⵙⴳⵎⵉ ⴰⵔⵏⴳⵔⴰⵡ ⴳ ⵍⵎⵖⵔⵉⴱ, ⴷ 
ⵜⴰⴼⵓⵍⵜ ⵜⵉⵙⵙ ⵙⵏⴰⵜ ⴷⴰ ⵜⵙⵙⵏⴽⴰⴷ ⵉⵙⵓⵎⴰⵔ ⴷ ⵉⵙⵖⵍⴰⴼⵏ ⵎⵉ ⵉⴳⴰ 
ⵓⵡⵜⵜⴰⵙ ⴰⵙⵖⵓⴷⵓ ⵏ ⵉⵖⴰⵡⴰⵙⵏ. ⵜⴰⵏⴰⴹⵜ ⴷⴰ ⵜⵜⵙⴰⵍⴰ ⵙ ⴽⵔⴰ ⵏ ⵜⵎⵔⴳⴰⵍⵉⵏ 
ⴷ ⵉⵙⵖⵍⴰⴼⵏ ⵉⵎⴳⴳⵓⵔⴰ.

ⵜⴰⴼⵓⵍⵜ ⵜⴰⵎⵣⵡⴰⵔⵓⵜ : ⴰⵙⴽⴰⵏ ⵏ ⵡⴰⴷⴷⴰⴷⵏ

ⴰ- ⴰⵙⵎⴰⵜⴰ ⵏ ⵓⵙⵍⵎⴷ ⴳ ⵍⵎⵖⵔⵉⴱ : ⵢⴰⵏ « ⵓⵖⴰⵔⴰⵙ ⵏ ⵓⵎⵏⵏⴰⵖ » 	

ⵜⴰⵎⵓⴽⵔⵉⵙⵜ ⵏ ⵓⵙⵎⴰⵜⴰ ⵏ ⵓⵙⵍⵎⴷ ⴳ ⵍⵎⵖⵔⵉⴱ ⵜⴳⴰ ⵢⴰⵏ ⵓⵙⴽⴽⵉⵏ, ⵙⴳ 

ⵜⵉⵣⵡⵉⵔⵉ ⵏ ⵓⵙⵎⵓⵙⵙⵓ ⵏ ⵜⵏⵜⵜⴰⵎⵜ ⵜⴰⵏⴰⵎⵓⵔⵜ ⵏ ⵓⵙⵍⵎⴷ ⴷ ⵓⵙⵎⵓⵜⵜⴳ, ⵏ 
ⴽⵉⴳⴰⵏ ⵏ ⵜⴰⵏⴰⴹⵉⵏ ⴷ ⵉⵔⵣⵣⵓⵜⵏ ⵏⵏⴰ ⵉⵙⵙⴽⵏⵏ ⵜⵓⵙⵓⵔⵉⵏ ⴰⵔ ⵇⵇⴰⵔⵏ ⵉ ⵓⵔⵥⵥⵓⵎ 
ⵏⵏⵙ. ⴳⵔ ⵜⴰⵏⴰⴹⵉⵏ ⴰⴷ, ⴰⴷ ⵏⴱⴷⵔ :

•• « 50 ⵏ ⵉⵙⴳⴳⵯⴰⵙⵏ ⵏ ⵜⴳⵎⵉ ⵜⴰⵏⴼⴳⴰⵏⵜ ⴷ ⵉⵎⵏⵉⴷⵏ 2025 », ⴰⵙⴳⴳⵯⴰⵙ 
2006 ;

•• ⵜⴰⵏⴰⴹⵜ ⵏ ⵓⵙⵇⵇⵉⵎ ⴰⵏⴰⴼⵍⵍⴰ ⵏ ⵓⵙⵍⵎⴷ ⵅⴼ « ⵓⵙⴽⴰⵏ ⵏ ⵡⴰⴷⴷⴰⴷⵏ ⴷ 
ⵉⵎⵏⵉⴷⵏ ⵏ ⵓⵏⴳⵔⴰⵡ ⴰⵙⴳⵎⴰⵏ » ⵉ ⵓⵙⴳⴳⵯⴰⵙ 2008;

•• ⵜⴰⵏⴰⴹⵜ ⵜⴰⵙⴼⵙⴰⵢⵜ ⵏ ⵓⵙⵇⵇⵉⵎ ⴰⵏⴰⴼⵍⵍⴰ ⵏ ⵓⵙⴳⵎⵉ, ⴷ ⵓⵙⵎⵓⵜⵜⴳ ⴷ 
ⵓⵔⵣⵣⵓ ⴰⵎⴰⵙⵙⴰⵏ ⵅⴼ « ⵓⵙⵎⵓⵙⵙⵓ ⵏ ⵜⵏⵜⵜⴰⵎⵜ ⵜⴰⵏⴰⵎⵓⵔⵜ ⵏ ⵓⵙⵍⵎⴷ ⴷ 
ⵓⵙⵎⵓⵜⵜⴳ 2000-2013 : ⵉⵎⵄⵉⵏⵏ, ⵉⵕⵥⴰⵏ ⴷ ⵜⵏⵥⵕⵜ », 2014.

ⵎⴽ ⵏⴰⵏⵏⴰⵢ ⵢⴰⵏ ⵉⵎⵉⴽ ⵏ ⵓⵣⵣⵉⴳⵣ ⴳ ⵓⵙⵎⴰⵜⴰ ⵏ ⵓⵙⵍⵎⴷ ⴳ ⵍⵎⵖⵔⵉⴱ ⵙⴳ ⵎⴰ 
ⵉⵙⵙⵏⵜⵉ ⵓⵙⵎⵓⵙⵙⵓ ⵏ ⵜⵏⵜⵜⴰⵎⵜ, ⴰⵏⴳⵔⴰⵡ ⵏ ⵓⵙⵍⵎⴷ ⵏⵜⵜⴰ, ⵉⵙⵓⵍ ⴷⵉⴳⵙ 
ⵓⵏⴳⴰⵥⵏ ⵏ ⵜⵎⵓⴽⵔⵉⵙⵉⵏ ⵏ ⴰⴷ ⵢⵉⵥⴹⵉⵕ ⴰⴷ ⵢⴰⵎⵥ ⵉⵏⵍⵎⴰⴷⵏ ⴰⴳⵏⵙⵓ ⵏ ⵓⵏⴳⵔⴰⵡ 
ⴰⵏⵎⵍⴰⵏ. ⴰⵢⴰ ⴷⴰ ⵉⵙⵙⴽⴰⵏ ⵜⵉⵎⵓⴽⵔⵉⵙⵉⵏ ⵏⵏⴰ ⵉⵍⵍⴰⵏ ⵖⵓⵔ ⵜⵉⵏⵎⵍ ⴰⴼⴰⴷ ⴰⴷ 
ⵜⴹⵎⵏ ⵢⴰⵏ ⵓⵙⵍⵎⴷ ⴰⵏⴳⵔⴰⵡ ⴰⵖⵣⵓⵔⴰⵏ ⵉⵎⵕⵡⵉ, ⵉ ⴽⵓⵢⴰⵏ.

ⴱ- ⵉⴼⵉⵍ ⴰⵏⵎⵍⴰⵏ, ⴰⵏⴷⵍⴼ ⵉⵣⴷⵉⵏ ⵏ ⵓⵙⴳⵎⵉ ⴰⵏⴳⵔⴰⵡ 	

ⵉⴼⵉⵍ ⴰⵏⵎⵍⴰⵏ, ⴰⵎⵎ ⵙ ⵓⵢⵏⵏⴰ ⵙ ⵉⵜⵜⵡⴰⵙⵏ ⴳ ⵓⵎⴰⴹⴰⵍ, ⵉⵣⴷⵉ ⴷ ⵜⵓⵎⴰⵏⵜ ⵏ 
ⵓⵙⴱⴷⴷ ⵏ ⵓⵙⵖⵓⵔⵉ ⴷ ⵢⵉⴼⵉⵍ ⵏ ⵡⴰⴱⴷⴰ ⵏ ⵜⵉⵏⵎⵍ, ⴷ ⵓⵢⴰ ⴱⵍⴰ ⴰⴷ ⵉⵎⵥ ⵏ 
ⵓⵙⵍⴽⵉⵏ ⴷ ⴱⵍⴰ ⴰⵙⵖⵔⵜ ⴰⵏⵎⵍⴰⵏ ⵏⵖ ⵡⵉⵏ ⵓⵙⵎⵓⵜⵜⴳ.

ⵜⵉⵎⵏⵜⵉⵍⵉⵏ ⵏ ⵢⵉⴼⵉⵍ ⴰⵏⵎⵍⴰⵏ ⴳⴳⵓⵜⵏⵜ, ⵙⴳ ⴳⴰⵔ ⵍⴰⵎⴰⵏ ⵏ ⵜⵡⵏⵏⴹⵜ ⵜⴰⵏⴰⵎⵓⵏⵜ 
ⴷ ⵜⴷⴰⵎⵙⴰⵏⵜ ⵏ ⵓⵏⵍⵎⴰⴷ ⴰⵔ ⵉⵎⵙⴽⴰⵔⵏ ⵉⵣⴷⵉⵏ ⴷ ⵓⵏⴳⵔⴰⵡ ⴰⵙⴳⵎⴰⵏ ⴷ 
ⵜⵡⵏⵏⴰⴹⵜ ⵜⴰⵏⵎⵍⴰⵏⵜ.

ⴰⵣⴰⵍ ⵏ ⵢⵉⴼⵉⵍ ⴰⵏⵎⵍⴰⵏ ⵉⵎⵇⵇⵓⵔ. ⵙ ⵓⵎⴷⵢⴰ, ⴰⵙⴳⴳⵯⴰⵙ ⵏ 2011, ⴰⵏⵏⴳⵣⵉ 
ⵏⵏⴰ ⵉⵅⵚⵚⴰⵏ ⵢⵉⵡⴹ ⵏ ⴰⵙⵖⵍ ⵏ 10% ⵏ ⵜⵎⵙⴰⵙⵜⵍⵜ ⵜⴰⵎⴰⵜⴰⵢⵜ ⵏ ⵓⵙⵡⵓⵔⵉ ⵏ 
ⵜⵣⵓⵏⵉ ⵏ ⵓⵙⴳⵎⵉ ⴰⵏⴰⵎⵓⵔ. ⴰⵣⴰⵍ ⴰⴷ, ⴰⵔ ⵉⵜⵜⵓⵔⵏⵓ ⵉ ⵓⵙⵙⵥⵕⴼ ⵏ ⵓⵖⴰⵡⴰⵙ 
ⵏ ⵜⴰⴼⵓⵍⵜ ⵜⵉⵙⵙ ⵙⵉⵏⴰⵜ ⵏ ⵢⵉⵡⴹⵏ ⴳ 2012 ⵓⴳⴳⴰⵔ ⵏ 51 ⵏ ⵉⵎⵍⵢⵓⵏⵏ ⵏ 
ⴷⵔⵀⵎ. ⴰⵣⴰⵍ ⵏ ⵢⵉⴼⵉⵍ ⴰⵏⵎⵍⴰⵏ ⵏⵏⴰ ⵉⵣⴷⵉⵏ ⴷ ⵢⵉⵎⵉⵔⵏ ⵏ ⵓⵍⵎⵎⵓⴷ ⴰⵎⵏⵣⵓ 
ⴷ ⵓⵙⵉⵏⴰⵏ ⵏ ⵓⵙⵎⵓⵜⵜⴳ ⵢⵉⵡⴹ ⵏ ⵓⴳⴳⴰⵔ ⵏ 2 ⵉⵎⵍⵢⴰⵕⵏ ⴷ 461 ⵏ ⵉⵎⵍⵢⵓⵏⵏ 
ⵏ ⴷⵔⵀⵎ ⴰⵙⴳⴳⵯⴰⵙ ⵏ 2011, ⴷⴰⵜ ⵙⵉⵏ ⵉⵎⵍⵢⴰⵕⵏ ⴷ 448 ⵏ ⵉⵎⵍⵢⵓⵏⵏ ⵏ 
ⴷⵔⵀⵎ ⴳ 2009.

ⴳ ⵓⵏⵎⴰⵍⴰ ⵏ ⵉⵙⵉⵏⴳⵉⵎⵏ ⴰⴷ, ⵜⴰⵏⵏⴰⵢⵜ ⵜⴰⵙⵟⵕⴰⵜⵉⵊⵉⵢⵜ ⵏ ⵓⵙⴳⴳⴷ 2015-
2030 ⵜⵙⵔⵙ ⴰⵛⴰⵕⵉⴹ ⴷⴷⴰⵡ ⵜⵎⵓⴽⵔⵉⵙⵉⵏ ⵉⴳⴰⵏ ⵜⵉⴼⵉⴽⴽⴰⵛ ⵉ ⵓⵙⵓⵎⵓ 
ⴳ ⵓⵙⵉⴷⴼ ⵖⵔ ⴰⵙⴳⵎⵉ, ⵖⵔ ⴰⵙⵎⴰⵜⴰ ⴷ ⵜⵖⴰⵔⴰ ⵏ ⵓⵙⵍⵎⴷ, ⴳ ⵓⵙⵡⵉⵔ ⵏ 
ⵓⵙⵍⵎⴷ ⴰⵎⵏⵣⵓ ⴳ ⵜⵉⵣⵡⵉⵔⵉ, ⵏⵜⵜⴰ ⴰ ⴳ ⴷⴰ ⵉⵜⵜⵏⴳⵣⴰ ⵓⵎⵏⵣⴰⵢ ⵏ ⵓⵙⵓⵎⵓ ⴷ 
ⵡⵉⵏ ⵓⵙⵉⴽⵙⵍ ⵏ ⵜⴼⵓⵍⵉⵏ. ⵜⵉⵎⵓⴽⵔⵉⵙⵉⵏ ⵉⵡⴹⵏⵜ ⵏ ⴰⵡⴷ ⵉⵎⵉⵔ ⴰⵎⵣⵡⵓⵔⵓ 
ⴷ ⵓⵙⵉⵏⴰⵏ ⵏ ⵓⵙⵎⵓⵜⵜⴳ ⵏⵏⴰ ⴳ ⵍⵍⴰⵏ ⵉⵙⵖⴰⵍⵏ ⵉⵎⵇⵔⴰⵏⵏ ⵏ ⵓⵕⵥⵥⵓⵎ ⵙⴳ ⵜⵖⵓⵔⵉ, 
ⵏ ⵢⵉⴼⵉⵍ ⴰⵏⵎⵍⴰⵏ ⴷ ⵡⴰⵍⴰⵙ ⴰⵏⵎⵍⴰⵏ. ⵜⵉⵔⵏⵉ ⴳ ⵜⵉⵕⵥⵉ ⵢⴰⴷ ⵜⴰⵏⵎⵍⴰⵏⵜ, 
ⵜⴰⵣⵣⵓⵍⴰⵏⵜ ⴷ ⵜⵎⵙⴷⴰⵡⵜ ⵜⴳⴰ ⵖⵓⵔ ⵜⴰⵏⵏⴰⵢⵜ ⴰⴷ, ⵢⴰⵜ ⵜⵡⵏⵏⵉⵜ ⵜⴰⵎⵇⵔⴰⵏⵜ ⵏ 
ⵜⵔⴰⵔⵓⵜ ⵓⵔ ⵉⵕⵡⵉⵏ ⴰⴳⵏⵙⵓ ⵏ ⵓⵏⴳⵔⴰⵡ ⴰⵏⵎⵍⴰⵏ.

ⵛ- ⵜⴰⵍⴰⵍⵉⵜ ⴷ ⵜⴳⵎⵉ ⵏ ⵉⵖⴰⵡⴰⵙⵏ ⵏ ⵓⵙⴳⵎⵉ ⴰⵔⵏⴳⵔⴰⵡ ⴳⴰⵏ ⵜⵉⵎⵉⵜⴰⵔ ⵏ 
ⵜⵓⴳⴳⴰⵣ ⵏ ⵓⵙⵎⴰⵜⴰ ⵏ ⵓⵙⴳⵎⵉ ⴷ ⵓⵙⵓⵍ ⵏ ⵢⵉⴼⵉⵍ ⴰⵏⵎⵍⴰⵏ

ⵉⵖⴰⵡⴰⵙⵏ ⵏ ⵓⵙⵎⵉ ⴰⵔⵏⴳⵔⴰⵡ ⵜⵜⵓⵙⴽⵔⴻⵏ ⴳ ⵍⵎⵖⵔⵉⴱ ⵙⴳ ⵓⵙⴳⴳⵯⴰⵙ ⵏ 
1997, ⴰⵡⵜⵜⴰⵙ ⵏⵏⵙⵏ ⵉⴳⴰ ⵜ ⴰⴷ ⴰⴼⵏ ⵉⵕⵥⵥⵓⵎⵏ ⵢⴰⴹⵏ ⵉ ⵜⵎⵓⴽⵔⵉⵙⵉⵏ ⵏ 
ⵡⴰⵜⵜⴰⵢⵏ ⵏ ⵙⵉⵏ ⵉⵎⵍⵢⵓⵏⵏ ⵏ ⵡⴰⵔⵔⴰⵡ ⵓⵔ ⵉⴽⵛⵉⵎⵏ ⵜⴰⵖⵓⵔⵉ ⴳ ⵓⵙⴳⴳⵯⴰⵙ 
ⴰⵏⵎⵍⴰⵏ ⵏ 1997-1998. ⵉⵖⴰⵡⴰⵙⵏ ⴰⴷ ⵍⵍⴰⵏ ⴳⴰⵏ ⵣⵓⵏⴷ ⵢⴰⵏ ⵓⵏⵎⵎⴰⵍ ⴰⵎⵙⴼⴰⵡ 
ⵏ ⴳⴰⵔ ⵜⴰⵣⵎⵔⵜ ⵏ ⵜⵉⵏⵎⵍ ⵜⴰⵎⵖⵔⴰⴱⵉⵢⵜ ⵜⴰⵏⴳⵔⴰⵡⵜ ⴷⴰⵜ ⵜⵏⵥⵕⵜ ⵏ ⵓⵙⵎⴰⵜⴰ 
ⴷ ⵢⵉⵎⵥ ⵏ ⵉⵏⵍⵎⴰⴷⵏ ⴳ ⵜⵉⵏⵎⵍ ⵎⵇⵇⴰⵔ ⴰⵡⴷ ⴰⵔ ⵜⵉⴳⵉⵔⴰ ⵏ ⵓⵙⵖⵓⵔⵉ ⵓⵛⵛⵉⵍ.

ⴳ ⵓⵙⴳⴳⵯⴰⵙ ⴰⵏ, ⵜⵍⵓⵍⴰ ⴷ ⵜⵎⵀⵍⴰ ⵏ ⵓⵙⴳⵎⵉ ⴰⵔⵏⴳⵔⴰⵡ ⴰⴳⵏⵙⵓ ⵏ ⵓⵥⵟⵟⴰ ⵏ 
ⵜⵎⴰⵡⴰⵙⵜ ⵏ ⵓⵙⵍⵎⴷ ⴰⵏⴰⵎⵓⵔ ⴰⴼⴰⴷ ⴰⴷ ⵙⵙⴽⵔⵏ, ⵙⵎⵓⵙⵙⵏ, ⵉⵖⴰⵡⴰⵙⵏ ⵏ 
ⵓⵙⵍⵎⴷ ⴰⵔⵏⴳⵔⴰⵡ ⴷ ⵉⴼⴼⵖⵏ ⵙ ⵓⵎⴰⵜⴰ ⵉ ⵡⴰⵔⵔⴰⵡ ⵓⵔ ⵉⴽⵛⵉⵎⵏ ⵜⵉⵏⵎⵍ 
ⵢⵉⵍⵉ ⵖⵓⵔⵙⵏ ⵙⴳ 8 ⴰⵔ 15 ⵏ ⵉⵙⴳⴳⵯⴰⵙⵏ ⴳ ⵓⵡⵜⴰⵢ, ⴷⵉⴳⵙⵏ ⵙ ⵉⵎⵥⵍⵉ 
ⴰⵔⵔⴰⵡ ⵏ ⵉⵎⵣⵣⵉⵢⵏ ⵏⵏⴰ ⵉⵣⴷⵖⵏ ⴳ ⵍⵎⵖⵔⵉⴱ. ⵜⴰⵎⵀⵍⴰ ⵏ ⵓⵙⵍⵎⴷ ⴰⵔⵏⴳⵔⴰⵡ, 
ⵉⴳⴰ ⴳ ⵜⵙⵎⵉⴳⵍⵜ ⵏⵏⵙ ⴷⵉⵖ, ⴰⵙⴽⴰⵔ ⴷ ⵓⵙⵎⵓⵙⵙⵓ ⵏ ⵜⵙⵟⵕⴰⵜⵉⵊⵉⵢⵉⵏ ⴷ 
ⵉⵖⴰⵡⴰⵙⵏ ⵉ ⵓⵙⴱⴷⴷⵉ ⵉⵎⵕⵡⵉ ⵏ ⵜⵉⵕⵥⵉ ⵜⴰⵏⵎⵍⴰⵏⵜ.

ⴷ- ⵓⵎⵄⵉⵏⵏ, ⵜⵉⵎⵓⴽⵔⵉⵙⵉⵏ ⴷ ⵜⵏⵥⵕⵉⵏ 	

ⴳ ⵓⵢⵏⵏⴰ ⵉⵣⴷⵉⵏ ⴷ ⵉⵎⵄⵉⵏⵏ, ⵉⵇⵇⴰⵏ ⵏ ⴰⴷ ⵏⵙⴰⵡⵍ ⵅⴼ ⵜⵎⵔⵏⵉⵡⵜ ⵏ ⵓⵎⴹⴰⵏ ⵏ 
ⵉⵎⵙⴱⵖⴰⵔ ⵏ ⵉⵖⴰⵡⴰⵙⵏ ⵏ ⵓⵙⵏⵎⵍ ⴰⵎⵙⵙⵉⴽⵍ ⴷ ⵜⵉⵏⵎⵍ ⵏ ⵜⴰⴼⵓⵍⵜ ⵜⵉⵙⵙ 
ⵙⵏⴰⵜ ⴷ ⵓⵎⴹⴰⵏ ⵏ ⵡⴰⵔⵔⴰⵡ ⵢⵓⴷⴼⵏ ⴳ ⵉⵎⵉⵔⵏ ⵏ ⵓⵙⴳⵎⵉ ⴰⵏⴳⵔⴰⵡ ⵉⵣⵔⵉⵏ 
ⵙⴳ 35855 ⴰⵙⴳⴳⵯⴰⵙ ⵏ 1998-1999 ⵖⵔ 67216 ⴰⵙⴳⴳⵯⴰⵙ ⵏ 
2015-2016, ⴷ ⵡⵉⵏ ⵓⵙⵎⵓⵜⵜⴳ ⴰⵣⵣⵓⵍⴰⵏ, ⵏⵏⴰ ⵉⵣⵔⵉⵏ ⵙⴳ 1670 
ⴳ 1998/1999 (ⵙ ⵢⴰⵏ ⵓⵙⵖⵍ ⵏ 5%) ⵖⵔ ⴰⵜⵜⴰⵢⵏ ⵏ 10440 ⴳ 

2014/2015 (ⵙ ⵓⵙⵖⵍ ⵏ 34%).

ⵉⵇⵇⴰⵏ ⵏ ⴷⵉⵖ ⴰⴷ ⵏⵉⵏⵉ ⵉⵙⴷ ⴰⵣⵣⵉⴳⵣ ⵏ ⵓⵎⴹⴰⵏ ⵏ ⵉⵏⴽⵛⴰⵎⵏ ⴷ ⵉⵎⴳⴳⴰⵢⵏ 
ⵅⴼ ⵓⴱⴰⵔⴰⵣ, ⵙ ⵉⵎⵥⵍⵉ ⵜⵉⵎⵙⵎⵓⵏⵉⵏ ⴷ ⵉⵏⴰⵎⵓⵙⵏ ⵏ ⵉⵖⴰⵡⴰⵙⵏ ⵏ ⵓⵙⴳⵎⵉ 
ⴰⵔⵏⴳⵔⴰⵡ, ⵎⵇⵇⴰⵔ ⵜⴰⵎⵔⵏⵉⵡⵜ ⴰⴷ ⵜⴼⴼⵔ ⵢⴰⵏ ⵡⵓⵖⵓⵍ ⵙ ⴷⴼⴼⵔ ⵏ ⵓⵙⵖⵍ 
ⵏ ⵓⵙⵙⵓⵜⵉ ⵉⵣⴷⵉⵏ ⴷ ⵓⵎⴹⴰⵏ ⵏ ⵉⵎⵙⴱⵖⴰⵔ, ⵏⵏⴰ ⵉⵣⵔⵉⵏ ⵙⴳ 2% ⴳ 1998-
1999 ⵖⵔ 1,6% ⴳ 2015-2016. ⵓⵔ ⴷⴰ ⵢⴰⵖ ⵜⵎⵎⴰⵍ ⴽⵔⴰ ⵅⴼ 
ⵜⵖⴰⵔⴰ ⵏ ⵜⵙⵓⴳⵔⵜ ⵏ ⵉⵏⴰⵎⵓⵙⵏ ⵏⵏⴰ ⵏ ⵉⵇⵇⴰⵏ ⴰⴷ ⵙⵙⴽⵔⵏ ⵢⴰⵜ ⵜⵙⵎⵉⴳⵍⵜ 
ⵜⴰⴱⵉⴷⴰⵖⵓⵊⵉⵢⵜ ⵉⵥⵍⵉⵏ ⵣⵓⵏⴷ ⴰⵙⴳⵎⵉ ⴰⵔⵏⴳⵔⴰⵡ.

ⵜⴰⵎⵔⵏⵉⵡⵜ ⵏ ⵉⵎⴰⵙⵙⵏ ⴷ ⵉⵎⴰⵡⵙⵏ ⵉⵙⴳⵎⴰⵏⵏ, ⵉⵏⴱⵔⵉⴷⵏ ⴷ ⵉⴱⵉⴷⴰⵖⵓⵊⵉⵢⵏ, 
ⴷ ⵓⵎⵢⴰⵏⴰⵡ ⵏ ⵉⵙⴰⵔⴰⴳⵏ ⵏ ⵓⵙⵏⵓⴱⴳ ⴳⴰⵏ ⴰⵡⴷ ⵏⵉⵜⵏⵉ ⵓⵎⵄⵉⵏⵏ ⵏⵏⴰ ⵎⵉ ⵉⵅⵚⵚⴰ 
ⴰⴷ ⵏⴼⴽ ⵜⴰⵖⴹⴼⵜ : ⵜⵉⵏⵎⴰⵍ ⵜⵉⴳⴷⵓⴷⴰⵏⵉⵏ (55%), ⵜⵉⵎⵙⵎⵓⵏⵉⵏ (13%), 
ⵜⵉⴳⵯⵎⵎⴰ (8%), ⵜⵉⵎⵣⴳⵉⴷⵉⵡⵉⵏ (4%), ⴰⵎⵎⴰⵙⵏ ⵏ ⵓⴼⵔⴰⴳ ⵏ ⵜⵉⵎⵥⵉ 
(3%), ⵜⵉⴳⵯⵎⵎⴰ ⵏ ⵉⵄⵔⵔⵉⵎⵏ (2%), ⵉⴷⵖⴰⵔⵏ ⵉⵎⴳⵔⵓⵜⵏ (0,7%) ⴷ 
ⵉⴷⵖⴰⵔⵏ ⵢⴰⴹⵏ (11%). ⴰⴽⵙⴰⵢ ⵏ ⵓⵙⵥⵕⴼ ⵏ ⴽⵓ ⴰⵙⴳⴳⵯⴰⵙ ⴰⵡⴷ ⵏⵜⵜⴰ ⵉⵔⵏⴰ 
ⵉⵎⵉⴽ, ⵙ 20 ⵉⵎⵍⵢⵓⵏⵏ ⴷ 500 ⵏ ⵢⵉⴼⴹⵏ ⵏ ⴷⵔⵀⵎ ⴳ 2001 ⴰⵔ ⴰⵜⵜⴰⵢⵏ ⵏ 
56 ⵏ ⵉⵎⵍⵢⵓⵏⵏ ⴷ 850 ⵏ ⵢⵉⴼⴹⵏ ⵏ ⴷⵔⵀⵎ ⴳ 2016. ⵢⴰⵏ ⵓⵎⵓⵔ ⴰⵅⴰⵜⴰⵔ ⵏ 
ⵉⵙⵥⵕⴰⴼ ⴰⴷ ⴽⴽⴰⵏ ⴷ ⴰⵎⵢⴰⵡⴰⵙ ⴰⴳⵔⴰⵖⵍⴰⵏ.

ⵎⴰⵛⴰ, ⵜⵉⵎⵓⴽⵔⵉⵙⵉⵏ ⴷ ⵜⵏⵥⵕⵉⵏ ⵙⵓⵍⵏⵜ ⵍⵍⴰⵏⵜ, ⵣⵓⵏⴷ :

•• ⴳⴰⵔ ⴰⵏⵖⴰⴷ ⵏ ⵉⵙⴼⴽⴰ ⵉⵙⵏⵎⴽⵜⴰ, ⵙ ⵉⵎⵥⵍⵉ ⴰⵢⵏⵏⴰ ⵉⵣⴷⵉⵏ ⴷ ⵓⵎⴹⴰⵏ ⵏ 
ⵉⵎⵙⴱⵖⴰⵔ, ⵏⵏⴰ ⵢⵉⵡⴹⵏ ⴰⵜⵜⴰⵢⵏ ⵏ 650 000 (6-15 ⵏ ⵉⵙⴳⴳⵯⴰⵙⵏ) 
ⵙ ⵓⵢⵏⵏⴰ ⴷ ⵢⵉⵡⵉ ⵓⵙⵉⴹⵏ ⴰⵎⴰⵜⴰⵢ ⵏ ⵉⵎⵣⴷⴰⵖ ⴷ ⵜⵣⴷⵓⵖⵜ ⵉⵜⵜⵓⵙⴽⵔⵏ 
ⴰⵙⴳⴳⵯⴰⵙ ⵏ 2014 (ⵜⴰⵙⵎⵉⵔⵉⵜ ⵜⴰⵎⴰⵜⵜⴰⵢⵜ ⵏ ⵓⵖⴰⵡⴰⵙ), ⴳ ⵉⵍⵍⴰ 
59% ⵏ ⵜⴼⵔⵅⵉⵏ, 75% ⵏ ⵉⴼⵔⵅⴰⵏ ⵉⴷⴷⵔⵏ ⴳ ⵡⴰⵎⵎⴰⵙ ⴰⴼⴰⵔⴰⵏ 
ⴷ 17% ⵏ ⵡⴰⵔⵔⴰⵡ ⵉⵅⴷⴷⵎⵏ. ⵜⴰⵎⴰⵡⴰⵙⵜ ⵏ ⵓⵙⴳⵎⵉ ⴰⵏⴰⵎⵓⵔ ⴷ 
ⵓⵙⵎⵓⵜⵜⴳ ⴰⵣⵣⵓⵍⴰⵏ ⵜⵙⵓⵜⴳ ⵏⵜⵜⴰⵜ ⴰⵎⴹⴰⵏ ⵏ ⵉⵏⵍⵎⴰⴷⵏ ⵏ ⵡⴰⵏⴰⵡ ⵏ ⵡⵉⵏⵏⴰ 
ⵖⵓⵔ 8-15 ⵏ ⵉⵙⴳⴳⵯⴰⵙⵏ ⴳ ⵓⵡⵜⴰⵢ ⵉⵍⵉⵏ ⴱⵕⵕⴰ ⵏ ⵜⵉⵏⵎⵍ ⵙ ⵡⴰⵜⵜⴰⵢⵏ 
ⵏ 700 000.

•• ⵜⴰⴷⵔⵙⵉ ⵏ ⵜⵓⵜⵜⵔⴰ ⵏ ⵉⵖⴰⵡⴰⵙⵏ ⴰⴷ ⴷ ⵜⵉⵏⵏⵓⵣⵖⴰ ⵏⵏⵙⵏ ⵉⴷⵔⵓⵙⵏ ;

•• ⴰⵙⵡⵉⵔ ⵏ ⵡⵓⵎⵄⵉⵏⵏ ⵏ ⵉⵎⵙⴱⵖⴰⵔ ⴳ ⵉⵖⴰⵡⴰⵙⵏ ⴰⴷ ⵉⴷⵔⵓⵙ ⵙ ⵓⵎⴰⵜⴰ, 
ⴷ ⵜⴷⵔⵙⵉ ⵏ ⵓⵙⵉⴷⴼ ⵏⵏⵙⵏ ⴳ ⵓⵙⴳⵎⵉ ⴰⵏⴳⵔⴰⵡ ⴷ ⵓⵙⵎⵓⵜⵜⴳ ⴰⵣⵣⵓⵍⴰⵏ 
ⵏⵏⴰ ⵓⵔ ⵉⵣⵔⵉⵏ 35%, ⵎⵇⵇⴰⵔ ⵜⵅⴰⵜⵔ ⵜⴳⵎⵉ ⵢⴰⴷ ⵙ 10% ⵙⴳ 

ⵓⵙⴳⴳⵯⴰⵙ 1998 ⴰⵔ 2008 ;

•• ⵉⵙⴰⵢⵔⴰⵔⵏ ⵏ ⵜⵡⵓⵔⵉ ⵓⵔ ⵖⵓⴷⴰⵏ ⵙ ⵓⵎⴰⵜⴰ, ⵓⵔ ⴷⵓⵎⵏ ⵉⵙⵓⴳⴰⵎ ⵉⴼⴳⴰⵏⵏ 
ⴷ ⵉⴷⵔⵓⵙ ⵓⵙⵎⵓⵜⵜⴳ ⵏⵏⵙⵏ ;

•• ⴰⵙⵎⵔⵙ ⴰⵔⵎⵉⴷⵉ ⵏ ⵜⵓⴷⵔⵣⵔⵉ ⴷ ⵉⵏⴳⵔⴰⵡⵏ ⵏ ⵓⵙⵜⴰⵍ ;

•• ⴳⴰⵔ ⵜⴰⴷⵓⵙⵉ ⵏ ⵜⵙⴰⴽⴰⵜⵉⵏ ⴳⵔ ⵓⵙⴳⵎⵉ ⴰⵔⵏⴳⵔⴰⵡ, ⴰⵙⵍⵎⴷ ⴰⵏⵎⵍⴰⵏ 
ⴰⵏⴳⵔⴰⵡ ⴷ ⵓⵙⵎⵓⵜⵜⴳ ⴰⵣⵣⵓⵍⴰⵏ, ⵔⵏⵓ ⵢⴰⵙ ⴳⴰⵔ ⴰⵙⴼⴰⵡ ⵏ ⵉⵙⴱⴷⴰⴷⵏ 
ⴷ ⵉⵎⴰⵜⵜⵉⵡⵏ ⵉⵍⵍⴰⵏ ;

•• ⴰⴹⴼⴼⵓⵕ ⵏ ⵜⵎⵢⴰⴷⴰⵙⵉⵏ ⴷ ⵜⵖⴰⵔⴰⵙⵉⵏ ⵉⴳⴳⵓⵜⵏ ⵏ ⵓⵙⵡⵓⴷⴷⵓ, 
ⵜⵉⵎⵉⵜⴰⵔ ⵏ ⵓⵢⴰⴷ ⴳⴰⵏⵜ ⵡⴰⵔ ⵜⴰⵙⵓⵍⴰⵏⵜ, ⴰⵎⵢⴰⵏⴰⵡ ⵏ ⵉⵎⴳⴳⴰⵢⵏ ⴷ 
ⵉⵏⴽⵛⴰⵎⵏ, ⵜⴰⴷⵔⵙⵉ ⵏ ⵓⵣⴷⴷⵓⵢ ⴳⵔ ⵉⵙⵡⵉⵔⵏ ⵏ ⵓⵙⵡⵓⴷⴷⵓ ⴰⵏⴰⵎⵎⴰⵙ, 
ⴰⵏⵎⵏⴰⴹ ⴷ ⵓⴷⵖⵔⴰⵏ ;

•• ⵡⴰⵔ ⵜⴰⵙⵓⵍⴰⵏⵜ ⵏ ⵜⵖⴱⵓⵍⴰ ⵏ ⵓⵙⵥⵕⴼ, ⴰⵢⴰ ⴷⴰ ⵉⴽⵔⵔⴼ ⴰⵙⴽⴰⵔ 
ⴰⵎⴰⵜⴰⵢ ⵉⵎⵕⵡⵉ ⵏ ⵉⵡⵜⵜⴰⵙⵏ ⴷ ⵜⵢⴰⴼⵓⵜⵉⵏ ⵏⵏⴰ ⵏⵔⴰ. ⵙ ⵓⵎⴷⵢⴰ, ⴰⵣⴰⵍ 
ⴰⵙⴳⵯⵙⴰⵏ ⵏ ⴽⵓ ⵢⴰⵏ ⵓⵎⵙⴱⵖⵔ ⴳ ⵓⵙⴳⵎⵉ ⴰⵔⵏⴳⵔⴰⵡ ⵓⵔ ⵉⵣⵔⵉ 1000 
ⴷⵔⵀⵎ, ⵉⴷⵔⵉⵎⵏ ⴰⴷ ⴷⵔⵓⵙⵏ ⴷ ⵓⵔ ⵥⴹⴰⵕⵏ ⴰⴷ ⴷⵍⵏ ⴰⵙⵙⴰⵔⵏ ⵏ ⵡⴰⵏⴰⵡ 
ⴰⴷ ⵏ ⵓⵙⴳⵎⵉ, ⴰⵣⴰⵍ ⴰⴷ ⵉⴷⵔⵓⵙ ⵅⴼ ⵡⴰⵣⴰⵍⵏ ⵉⵜⵜⵓⴼⴽⴰⵏ ⵉ ⵓⵙⵍⵎⴷ 
ⴰⵎⵣⵡⴰⵔⵓ (3375 ⴷⵔⵀⵎ), ⴰⵎⵏⵣⵓ (7552 ⴷⵔⵀⵎ), ⴰⵙⵉⵏⴰⵏ ⵏ 
ⵓⵙⵎⵓⵜⵜⴳ (8469 ⴷⵔⵀⵎ) ⴷ ⵓⵙⵖⵔⵜ (12317 ⴷⵔⵀⵎ).

ⴳ ⵓⵢⵏⵏⴰ ⵉⵣⵔⵉⵏ ⵏⵥⴹⴰⵕ ⴰⴷ ⵏⵙⵢⴰⴼⵓ ⵉⵙ ⵜⴷⵔⵓⵙ ⵜⵔⴰⵔⵓⵜ ⵜⴰⴳⵏⵙⴰⵏⵜ ⴷ 
ⵜⴱⵕⵕⴰⵏⵉⵢⵜ ⵏ ⵉⵖⴰⵡⴰⵙⵏ ⴷ ⵉⵙ ⵜⵜⵓⵙⵏⴼⵍⵏ ⵉⵖⴰⵡⴰⵙⵏ ⴰⴷ ⴳ ⵓⵖⴰⵔⴰⵙ ⵏ 
ⵓⴽⵓⴷ ⵖⵔ ⵢⴰⵏ ⵓⵏⴳⵔⴰⵡ ⵏ ⵓⵙⴳⵎⵉ ⴰⵎⵙⴰⴷⴰⵖ.

ⵜⴰⴼⵓⵍⵜ ⵜⵉⵙⵙ ⵙⵏⴰⵜ : ⴳ ⵓⴱⵔⵉⴷ ⵏ ⵢⴰⵏ ⵡⴰⵙⵙⴰⵙ ⴰⵎⴰⵢⵏⵓ ⵉ ⵓⵙⴽⴰⵔ ⵏ 
ⵉⵡⵜⵜⴰⵙⵏ ⵏ ⵓⵙⴳⵎⵉ ⴰⵔⵏⴳⵔⴰⵡ ⴳ ⵓⵎⵏⵉⴷ ⵏ 2025

•• ⴰⵛⴽⵓ ⴰⵙⵏⵙⵉ ⵉⵙⵎⴷⵏ ⵏ ⵓⵣⵔⴼ ⴳ ⵓⵙⴳⵎⵉ ⴷ ⵓⵙⵎⵓⵜⵜⴳ ⵉⴳⴰ ⵢⴰⵜ 
ⵜⵏⵥⵕⵜ ⵜⴰⵎⵇⵔⴰⵏⵜ ⵏⵏⴰ ⵏ ⵉⵇⵇⴰⵏ ⴰⴷ ⵜⵜ ⵜⵏⴹⵡ ⵜⵉⵏⵎⵍ ⵜⴰⵎⵖⵔⴰⴱⵉⵢⵜ 
ⴱⵍⴰ ⵜⵉⵔⴰⵎ ;

•• ⵙ ⵓⵢⵏⵏⴰ ⴷ ⵢⵉⵡⵉ ⵓⴷⵓⵙⵜⵓⵔ, ⴳ ⵓⵢⵏⵏⴰ ⵉⵣⴷⵉⵏ ⴷ ⵓⵣⵓⵛⵛⵍ ⵏ ⵓⵡⴰⵏⴽ ⵏ 
ⴰⴷ ⵉⴹⵎⵏ ⴰⵣⵔⴼ ⵏ ⵓⵙⴳⵎⵉ ⴷ ⵓⵙⵎⵓⵜⵜⴳ ⵉ ⵉⵏⵎⵓⵔⴰ, ⵙ ⵜⵎⵙⴰⵙⵉⵜ ⴷ 
ⵜⵎⵢⴰⵇⵇⴰⵏⵉⵏ ⵜⵉⴳⵔⴰⵖⵍⴰⵏⵉⵏ ⵏⵏⴰ ⵉⵙⴳⵎⴹ ⵍⵎⵖⵔⵉⴱ ;



10

•• ⵙ ⵜⵎⵙⴰⵙⵉⵜ ⴷ ⵜⵔⵙⴰⵍ ⵜⵉⴷⵙⵍⴰⵏⵉⵏ ⵏ ⵓⵙⵏⴼⵍ ⵏⵏⴰ ⴷ ⵜⵉⵡⵉ ⵜⴰⵏⵏⴰⵢⵜ 
ⵜⴰⵙⵟⵕⴰⵜⵉⵊⵉⵢⵜ ⵏ ⵓⵙⴳⴳⴷ 2015-2030, ⴳ ⵍⵍⴰⵏⵜ ⴽⵕⴰⴹⵜ 
ⵜⵔⵙⴰⵍ ⵜⵉⵎⵇⵔⴰⵏⵉⵏ : ⴰⵙⵏⴰⵍ ⵏ ⵢⴰⵜ ⵜⵉⵏⵎⵍ ⵏ ⵜⵣⵔⴼⵜ, ⴷ ⵜⵉⵏ ⵜⵖⴰⵔⴰ ⵉ 
ⴽⵓ ⵢⴰⵏ ⴷ ⵜⵉⵏ ⵜⵏⴽⵔⴰ ⵜⴰⵏⴼⴳⴰⵏⵜ ⴷ ⵜⵏⴰⵎⵓⵏⵜ.

•• ⴰⵔ ⵏⵙⵙⵉⵜⵉⵎ ⴰⴷ ⵉⵙⵙⴱⵖⵔ ⵓⵙⴳⵎⵉ ⴷ ⵓⵙⵎⵓⵜⵜⴳ ⴰⵡⴰⵏⴽ ⵏⵜⵜⴰ ⴷ 
ⴰⵎⵣⵡⴰⵔⵓ, ⴷ ⵜⴰⵡⵊⵉⵡⵉⵏ, ⵙ ⵉⵎⵥⵍⵉ ⴳ ⵉⵙⴳⴳⵯⴰⵙⵏ ⵉⵎⵣⵡⵓⵔⴰ ⴳ 
ⵜⵓⴷⵔⵜ ⵏ ⵡⴰⵔⵔⴰⵡ ; ⵙ ⵓⵢⴰ, ⵉⵇⵇⴰⵏ ⵏ ⴰⴷ ⵜⵜⵓⴼⴽ ⵜⵖⴹⴼⵜ ⵜⴰⵅⴰⵜⴰⵔⵜ 
ⵉ ⴽⵉⴳⴰⵏ ⵏ ⵡⴰⵏⴰⵡⵏ ⵏ ⵡⴰⵔⵔⴰⵡ ⴷ ⵉⵄⵔⵔⵉⵎⵏ, ⵜⵉⴼⵔⵅⵉⵏ ⴷ ⵉⴼⵔⵅⴰⵏ 
ⵏⵏⴰ ⵉⵍⵍⴰⵏ ⴱⵕⵕⴰ ⵏ ⵓⵏⴳⵔⴰⵡ ⴰⵏⵎⵍⴰⵏ ⵙ ⵓⴱⵔⵉⴷ ⵏ ⵉⵖⴰⵡⴰⵙⵏ ⵉⵏⵉⵍⴰⵡⵏ ⵏ 
ⵓⵙⵙⵉⴽⵍ ⵎⵉ ⵉⴳⴰ ⵓⵡⵜⵜⴰⵙ ⴰⵙⵉⴷⴼ ⴳ ⵓⵏⴳⵔⴰⵡ ⵏⵖ ⴰⵙⵖⵔⵜ ⴰⴼⴰⴷ 
ⴰⴷ ⴰⴷⴼⵏ ⴳ ⵜⵡⵓⵔⵉ ⵜⴰⵣⵣⵓⵍⴰⵏⵜ ;

ⴰⵔ ⵉⵜⵜⴰⵍⵙ ⵓⵙⵇⵇⵉⵎ ⴰⵔ ⵉⵜⵜⵉⵏⵉ ⵙ ⵓⴷⵡⴰⵙ ⵉⵙⴷ ⴰⵙⴰⵢⵔⴰⵔ ⴰⴳⴰⵎⴰⵏ ⵏ 
ⵓⵍⵎⵎⵓⴷ ⴷ ⵓⵙⵎⵓⵜⵜⴳ ⵜⴳⴰ ⵜ ⵜⵉⵏⵎⵍ ⵜⴰⵏⴳⵔⴰⵡⵜ. ⵙ ⵓⵢⴰ, ⴷⴰ ⵉⵙⵙⴽⵜⴰⵢ 
ⵉⵙ ⵏ ⵉⵇⵇⴰⵏ ⴰⴷ ⵏⴻⵏⵏⴰⵍ ⵉⵖⴰⵡⴰⵙⵏ ⵏ ⵓⵙⴳⵎⵉ ⴰⵔⵏⴳⵔⴰⵡ ⵙ ⵓⴱⵔⵉⴷ ⵏ ⵡⵉⵙ 
ⴳⴰⵏ :

•• ⵉⵖⴰⵡⴰⵙⵏ ⵏⵏⴰ ⵖⵓⵔ ⵜⵍⵍⴰ ⵜⵎⵥⵍⵉⵢⵜ ⵜⵓⵙⵍⵉⴷⵜ ⴷ ⵜⵏⵉⵍⴰⵡⵜ, ⵡⵉⵏⵏⴰ 
ⵉⵜⵜⵓⵙⵡⵓⵜⵜⴰⵏ ⴳ ⵓⴽⵓⴷ ;

•• ⵉⵎⴰⵜⵜⵉⵡⵏ ⵏⵏⴰ ⵎⵉ ⵉⴳⴰ ⵓⵡⵜⵜⴰⵙ ⴰⴷ ⴰⴼⵏ ⵉⵕⵥⵥⵓⵎⵏ ⵉ ⵓⵏⴷⵍⴼ ⵏ ⵜⵉⵏⵎⵍ 
ⵜⴰⵏⴳⵔⴰⵡⵜ ⵏⵏⴰ ⵜⵙⵎⵓⵏ ⴰⵙⴳⴳⵯⴰⵙ ⵅⴼ ⵡⴰⵢⴹ, ⵉⵏⴷⵍⴰⴼⵏ ⴰⴷ ⴳⴰⵏ ⵡⴰⵔ 
ⴰⵙⵏⵎⵍ, ⵜⵉⵕⵥⵉ ⴷ ⵢⵉⴼⵉⵍ ⵉⵏⵎⵍⴰⵏⵏ. ⵉⵇⵇⴰⵏ ⵏ ⵢⴰⵏ ⵓⵙⵙⵉⴽⵍ ⵉⵕⵡⴰⵏ 
ⴰⴼⴰⴷ ⴰⴷ ⵏⴹⵎⵏ ⵉ ⵡⴰⵔⵔⴰⵡ ⵖⵓⵔ ⵉⵍⵍⴰ ⴳⵔ 8 ⴷ 15 ⵏ ⵉⵙⴳⴳⵯⴰⵙⵏ 
ⴳ ⵓⵡⵜⴰⵢ ⵉⵍⵉⵏ ⴱⵕⵕⴰ ⵏ ⵓⵏⴳⵔⴰⵡ ⴰⵏⵎⵍⴰⵏ, ⵢⴰⵏ ⵓⴷⵖⴰⵔ ⴰⴳⵏⵙⵓ ⵏ ⵜⵉⵏⵎⵍ 
ⵜⴰⵏⴳⵔⴰⵡⵜ ⵏⵖ ⴰⴳⵏⵙⵓ ⵏ ⵢⴰⵜ ⵜⵎⵔⵙⵍⵜ ⵏ ⵓⵙⵎⵓⵜⵜⴳ ⴰⵏⴳⵔⴰⵡ.

ⴰⴼⴰⴷ ⴰⴷ ⵉⵜⵜⵓⵙⴽⵔ ⵓⵢⴰⴷ, ⴷⴰ ⵉⵙⵓⵎⵓⵔ ⵓⵙⵇⵇⵉⵎ ⵜⵉⵎⵙⵙⵉⵍⵉⵏ ⵏ 
ⵜⵉⴳⴰⵡⵜ ⴰⴷ :

ⵜⴰⵎⵙⵙⵉⵍⵉⵜ ⵜⴰⵎⵣⵡⴰⵔⵓⵜ : ⴰⵙⵉⴷⴼ ⵏ ⵉⵖⴰⵡⴰⵙⵏ ⵏ ⵓⵙⴳⵎⵉ ⴰⵔⵏⴳⵔⴰⵡ ⴳ 
ⵜⵙⵎⵉⴳⵍⵉⵏ ⵜⵉⴷⵙⵍⴰⵏⵉⵏ ⵏ ⵜⵉⵏⵎⵍ ⵜⴰⵏⴳⵔⴰⵡⵜ ⵙ ⵓⴱⵔⵉⴷ ⵏ ⵢⴰⵜ ⵜⵏⵏⵓⴱⴹⴰ 
ⵉⵀⵢⵢⴰⵏ

•• ⴰⵙⵔⵔⵓⵙ ⵏ ⵜⴰⵎⵙⵜⴳⴳⴰⵔⵜ ⵏ ⵓⵙⴽⴰⵔ ⵏ ⵉⵖⴰⵡⴰⵙⵏ ⴰⴷ ⴳ ⵡⵓⵍ ⵏ 
ⵜⵙⵎⵉⴳⴰⵍ ⵏ ⵜⵎⵔⵙⵍⵜ ⵜⴰⵏⵎⵍⴰⵏⵜ ⵜⴰⵏⴳⵔⴰⵡⵜ ⴰⵢⵏⵏⴰ ⵉⵍⴰ ⵓⵣⵎⵣ ⵏ 
ⵓⵙⵙⵉⴽⵍ ⴷ ⵓⵙⵉⴷⴼ, ⵙ ⵓⴱⵔⵉⴷ ⵏ ⵜⵏⵏⵓⴱⴹⴰ ⵉⵕⵡⴰⵏ ⵏ ⵉⵖⴰⵡⴰⵙⵏ ⵏ 

ⵓⵙⴳⵎⵉ ⴰⵔⵏⴳⵔⴰⵡ ⵉⵎⵙⴰⵙⴰⵏ ⴷ ⵉⵎⵥⵍⵉ ⴰⵏⵉⵍⴰⵡ ⵉⵙⴽⴰⵏ ⵅⴼ ⵓⵣⴷⴷⵓⵢ 
ⴳⵔ ⵉⵏⴽⵛⴰⵎⵏ ⴷ ⵜⵎⵢⴰⵎⴰⵥⵜ ⵏ ⵉⵡⵜⵜⴰⵙⵏ.

ⵉⵇⵇⴰⵏ ⵏ ⴷⵉⵖ ⴰⴷ ⵜⵙⴽⵓ ⵅⴼ ⵜⵎⴷⵔⴰⵡⵜ ⴳ ⵓⵙⵥⵕⴼ ⴷ ⵓⵙⴽⴰⵔ, 
ⴰⵙⵡⵓⴷⴷⵓ ⵏ ⵡⴰⴷⴰⵙ, ⴰⵙⵔⵔⵓⵙ ⵏ ⵜⵙⴰⴽⴰⵜⵉⵏ ⵏ ⵓⵙⵉⴷⴼ ⵉⴼⴰⵡⵏ 
ⵉⵜⵜⵡⴰⵙⵙⵏⵏ ⴳ ⵓⵙⴳⵎⵉ ⴰⵏⴳⵔⴰⵡ ⴷ ⵢⴰⵏ ⵓⵙⵏⵎⵍ ⵉⴼⴰⵡⵏ ⵓⴳⴰⵔ ⵏ 
ⵓⵣⴷⴷⵓⵢ ⴷ ⵓⵙⵎⵓⵜⵜⴳ ⴰⵣⵣⵓⵍⴰⵏ. ⵜⵏⵏⵓⴱⴹⴰ ⵢⴰⴷ ⵉⵇⵇⴰⵏ ⵏ ⵙ ⵓⵎⴰⵜⴰ ⴰⴷ 
ⵜⵙⵙⵉⴷⴼ ⴳ ⵡⵓⵍ ⵏ ⵓⵙⵏⵜⵉ ⵏ ⵜⵎⵔⵙⵍⵜ ⵉⵙⵓⵖⴰⵏ ⵏ ⵓⵙⴳⵎⵉ ⴰⵔⵏⴳⵔⴰⵡ.

ⵜⴰⵎⵙⵙⵉⵍⵉⵜ ⵜⵉⵙⵙ ⵙⵏⴰⵜ : ⴰⵙⵎⴰⵢⵏⵓ ⵏ ⵉⵡⵜⵜⴰⵙⵏ ⴷ ⵜⵎⵢⴰⴷⴰⵙⵜ ⵏ 
ⵓⵙⵡⵓⵜⵜⵙ

•• ⴰⵙⵔⵔⵓⵙ ⵏ ⵓⵖⴰⵡⴰⵙ ⵏ ⵜⵉⴳⴰⵡⵜ ⵏⵏⴰ ⵎⵉ ⵉⵇⵇⴰⵏ ⴰⴷ ⵜⵜⵓⵙⴽⵔⵏ ⵉⵡⵜⵜⴰⵙⵏ 
ⵙ ⵜⵖⴰⵔⴰⵙⵜ ⴰⴷ :

-- ⴰⵙⴽⴰⵔ ⵏ ⵢⴰⵏ ⵓⵙⵉⴹⵏ ⴰⵎⴰⵜⴰⵢ ⵏ ⵡⴰⵔⵔⴰⵡ ⵉⵜⵜⵡⴰⵜⵜⵙⵏ ⵙ ⵓⵙⵙⵉⴽⵍ 
ⴷ ⵓⵙⵉⴷⴼ, ⵙ ⵉⵎⵥⵍⵉ ⵡⵉⵏⵏⴰ ⵓⵔ ⵉⴽⵛⵉⵎⵏ ⵜⵉⵏⵎⵍ, ⵉⵎⵄⴹⴰⵕ ⵏⵖ ⵡⵉⵏⵏⴰ 
ⵎⵉ ⵉⵛⵇⴰ ⵍⵃⴰⵍ, ⴷⵉⴳⵙⵏ ⴰⵔⵔⴰⵡ ⵏ ⵉⵎⵣⵡⴰⴳⵏ ⴳ ⵍⵎⵖⵔⵉⴱ… ;

-- ⴰⴹⴼⴼⵓⵕ ⵏ ⵓⵙⵙⵉⴽⵍ ⵙ ⵓⵙⴱⵖⵔ ⵏ ⵡⴰⵔⵔⴰⵡ ⴰⴽⴽⵯ ⵉⵍⵍⴰⵏ ⴱⵕⵕⴰ ⵏ 
ⵜⵉⵏⵎⵍ, ⴳ ⵓⵎⵏⵉⴷ ⵏ 2025 ⵙ ⵡⵓⵣⵣⵓⵔ, ⵙ ⵓⵎⵏⵣⴰⵢ ⵏ ⴰⴷ ⵉⵙⵙⵏⵜⵉ 
ⵓⵙⵙⵉⴽⵍ ⴰⴷ ⵙⴳ ⵜⵉⵣⵡⵉⵔⵉ ⵏ ⵓⵙⴳⴳⵯⴰⵙ ⴰⵏⵎⵍⴰⵏ 2017-2018 ;

-- ⴰⵙⵔⵔⵓⵙ ⵏ ⵢⴰⵏ ⵓⵎⵉⴽⴰⵏⵉⵣⵎ ⴰⵎⵔⵙⴰⵍ ⵏ ⵜⴰⴷⵓⵢⵜ ⴷ ⵡⴰⴽⴰⵢ ⴷ ⵜⴰⵎⵓⵏⵜ 
ⴷ ⵡⴰⵏⵏⴰⵍ ⵏⵏⴰ ⵉⵥⴹⴰⵕⵏ ⴰⴷ ⵜⴰⵙⵉ ⵜⵉⵙⵏⵜⴰⵢⵉⵏ ⴰⴽⴽⵯ ⵏⵏⴰ ⵉⵅⵚⵚⴰⵏ ⴰⴼⴰⴷ 
ⴰⴷ ⵜⵜⵓⴼⵔⴳ ⵜⵉⵏⵎⵍ ⵜⴰⵏⴳⵔⴰⵡⵜ ⴷⴰⵜ ⵉⵎⵉⵣⵉ ⵏ ⵢⵉⴼⵉⵍ ⴷ ⵜⵕⵓⵥⵉ 
ⵜⵉⵏⵎⵍⴰⵏⵉⵏ ;

-- ⴰⵙⵏⵓⴱⴳ ⵏ ⵡⴰⵔⵔⴰⵡ ⵉⵜⵜⵡⴰⵜⵜⵙⵏ ⴰⴳⵏⵙⵓ ⵏ ⵜⵉⵏⵎⴰⵍ ⵜⵉⵏⴳⵔⴰⵡⵉⵏ ⵙ 
ⵉⵎⵥⵍⵉ ⵉⵍⵉⵏ ⴷⴷⴰⵡ ⵓⵙⵍⴳⵏ ⴰⴳⵯⵏⵙⴰⵏ ⵏ ⵜⵎⵔⵙⴰⵍ ⴰⴷ, ⵜⴰⵎⵢⴰⴷⴰⵙⵜ 
ⴰⴷ ⵜⵔⴰ ⴰⴷ ⵜⵙⵙⵡⵀⵏ ⴰⵙⵉⴷⴼ ⵏⵏⵙⵏ ⴰⴱⵙⵉⴽⵓⵍⵓⵊⵉ ⴷ ⵓⴱⵉⴷⴰⴳⵓⵊⵉ.

ⵜⴰⵎⵙⵙⵉⵍⵉⵜ ⵜⵉⵙⵙ ⴽⵕⴰⴹⵜ : ⴰⵎⵛⴰⵛⴽⴰ ⴷ ⵓⵜⵡⴰⵍ ⴰⴱⵉⴷⴰⴳⵓⵊⵉ ⴷ 
ⵓⵙⴷⵓⵙ ⵏ ⵓⵙⵙⵓⵜⵉ

•• ⵉⵇⵇⴰⵏ ⴰⴷ ⵏⵙⵙⴱⵖⵔ ⴰⵔⵔⴰⵡ ⵏ ⵓⵙⴳⵎⵉ ⴰⵔⵏⴳⵔⴰⵡ ⴳ ⵡⴰⵏⴰⵡ 
ⴰⴱⵉⴷⴰⴳⵓⵊⵉ ⵉⵔⵡⴰⵙⵏ ⵡⵏⵏⴰ ⵉⵍⵍⴰⵏ ⴳ ⵜⴰⵏⵏⴰⵢⵜ ⵜⴰⵙⵜⵔⴰⵜⵉⵊⵉⵢⵜ ⵏ 
ⵓⵙⴳⴳⴷ, ⵙ ⵉⵎⵥⵍⵉ, ⴰⵢⵏⵏⴰ ⵉⵣⴷⵉⵏ ⴷ ⵓⵡⵜⴰⵍ ⴰⵙⵏⵉⵍⵙ ⴰⵎⴰⵢⵏⵓ ;

•• ⴰⴷ ⵏⵙⵙⴱⵖⵔ ⵜⵉⵙⵓⴳⴰⵔ ⵏ ⵉⵙⵍⵎⴰⴷⵏ ⵏ ⵓⵙⵍⵎⴷ ⴰⵎⵏⵣⵓ ⴷ ⵡⵉⵏ ⵓⵙⵉⵏⴰⵏ 
ⵏ ⵓⵙⵎⵓⵜⵜⴳ, ⵙ ⵓⴱⵔⵉⴷ ⵏ ⵓⵙⵔⵇⴱ ⵏⵏⵙⵏ ⴰⴼⴰⴷ ⴰⴷ ⵙⵙⵓⵜⵉⵏ ⵉⵖⴰⵡⴰⵙⵏ 
ⴰⴷ ⵏ ⵓⵙⵙⵉⴽⵍ, ⵙ ⵜⵖⵔⴰⴷ ⵏⵏⵙⵏ ⵉⵀⵢⵢⴰⵏ ⴷ ⵢⴰⵏ ⵓⵙⵎⵓⵜⵜⴳ ⴰⵙⵖⵏⴰⵏ 
ⴰⵎⵔⵏⵓ ;

•• ⴰⴷ ⵏⵙⵔⵙ ⵉⵖⴰⵡⴰⵙⵏ ⵏ ⵓⵙⵎⵓⵜⵜⴳ ⵏ ⵉⵎⵙⵙⵓⵜⵉⵢⵏ ⵏ ⵉⵖⴰⵡⴰⵙⵏ ⵏ ⵓⵙⴳⵎⵉ 
ⴰⵔⵏⴳⵔⴰⵡ ⵉⵣⴷⵉⵏ ⴷ ⵜⵎⵙⵎⵓⵏⵉⵏ ⴰⴼⴰⴷ ⴰⴷ ⵏⵙⴷⵓⵙ ⵜⵉⵙⵓⴳⴰⵔ ⵏⵏⵙⵏ 
ⵏⵙⵙⴽⵔ ⵢⴰⵏ ⵓⵥⵟⵟⴰ ⵏ ⵉⵎⵙⵙⵓⵜⵉⵢⵏ ⵉⵎⵖⵔⴰⵏ ⴰⴼⴰⴷ ⴰⴷ ⵙⵙⵍⴽⵎⵏ 
ⵜⴰⵙⵎⵉⴳⵍⵜ ⴰⴷ.

ⵜⴰⵎⵙⵙⵉⵍⵉⵜ ⵜⵉⵙⵙ ⴽⴽⵓⵥⵜ : ⴰⵙⴽⴰⵔ ⵏ ⵢⴰⵏ ⵓⵏⴳⵔⴰⵡ ⵏ ⵓⵙⵜⴰⵍ ⴰⴱⵉⴷⴰⴳⵓⵊⵉ 
ⵙ ⵓⵙⵏⵉⵎⴰⵍ ⵏ ⵓⵙⵖⵣⵏ ⵏ ⵡⵓⵎⵄⵉⵏⵏ ⵏⵏⴰ ⵏ ⵉⵇⵇⴰⵏⵏ ⵉ ⵓⵙⵉⴷⴼ ⴳ ⵜⵉⵏⵎⵍ ⵜⴰⵏⴳⵔⴰⵡⵜ

•• ⴰⴷ ⵏⵙⴽⵔ ⵢⴰⵏ ⵓⵏⴳⵔⴰⵡ ⵏ ⵓⵙⵜⴰⵍ ⴰⴱⵉⴷⴰⴳⵓⵊⵉ ⴷ ⵡⵉⵏ ⵢⵉⵔⵉⵎ, ⴷ 
ⵓⵙⵔⵔⵓⵙ ⵏ ⵢⴰⵏ ⵓⵎⴰⵜⵜⵉⵡ ⵏ ⵓⵙⵡⴰⵍⴰ ⴷ ⵡⵉⵏ ⵓⴹⴼⴼⵓⵕ ⵉⵣⴷⵉⵏ, ⴰⴼⴰⴷ 
ⴰⴷ ⵏⵙⵖⵣⵏ ⵓⵎⵄⵉⵏⵏ ⵏⵏⴰ ⵏ ⵉⵇⵇⴰⵏⵏ ⵉ ⵓⵙⵉⴷⴼ ⴳ ⵉⵙⵡⵉⵔⵏ ⴰⴽⴽⵯ ⵏ ⵜⵉⵏⵎⵍ 
ⵜⴰⵏⴳⵔⴰⵡⵜ ;

ⵜⴰⵎⵙⵙⵉⵍⵉⵜ ⵜⵉⵙⵙ ⵙⵎⵎⵓⵙ : ⴰⵙⴷⵓⵙ ⵏ ⵓⵎⵢⴰⵡⴰⵙ ⴰⵎⵔⵙⴰⵍ ⵉⵜⵜⵓⵙⴽⴰⵏ 
ⵅⴼ ⵜⵎⵖⵓⵏⵜ ⴰⴼⴰⴷ ⴰⴷ ⵉⵕⵡⵓ ⵓⵙⵓⵖⵏ

•• ⴰⴹⴼⴼⵓⵕ ⵏ ⵢⴰⵜ ⵜⵎⵢⴰⴷⴰⵙⵜ ⵜⴰⵎⴰⵢⵏⵓⵜ ⵏ ⵓⵎⵢⴰⵡⴰⵙ ⴰⴽⴷ ⵜⵎⵙⵎⵓⵏⵉⵏ 
ⴷ ⵉⵏⴳⵎⴰⵎⵏ ⵉⵙⵡⵓⵔⵉⵏ ⴳ ⵓⵙⴰⵢⵙ ⵏ ⵓⵙⴳⵎⵉ ⴰⵔⵏⴳⵔⴰⵡ ⴷ ⵓⵙⵏⵎⵍ 
ⵉⴳⵣⵉⵏ ⵏ ⵜⵉⵍⴰⵍⵉⵏ ⵏⵏⵙⵏ . ⴰⵎⵢⴰⵡⴰⵙ ⴰⴷ ⵉⵇⵇⴰⵏ ⴰⴷ ⵉⴷⵍ ⴰⵙⵙⴰⵔⵏ ⵏ 
ⵉⵖⴰⵡⴰⵙⵏ ⵏ ⵓⵙⴳⵎⵉ ⴰⵔⵏⴳⵔⴰⵡ, ⴰⴷ ⵉⵜⵜⵓⵙⵡⴰⵍⴰ ⵖⵔ ⵜⵢⴰⴼⵓⵜⵉⵏ, ⴷ 
ⴰⴷ ⴰⵙ ⵉⵜⵜⵓⴳⴰ ⵢⴰⵏ ⵓⵙⵜⴰⵍ ⴰⵣⵎⵣⴰⵏ ;

•• ⴰⵙⵔⵔⵓⵙ ⵏ ⵢⴰⵏ ⵓⵎⵢⴰⵡⴰⵙ ⵙ ⵜⵎⵏⵖⵓⵏⵜ ⴰⴽⴷ ⵜⵎⵙⵎⵓⵏⵉⵏ ⴷ ⵉⵎⴰⵔⴰⵡⵏ 
ⴷ ⵉⵏⵖⵍⴰⴼⵏ ⵏ ⵉⵏⵍⵎⴰⴷⵏ ⴰⴼⴰⴷ ⴰⴷ ⵏⵙⵙⵓⵀⵏ ⴰⵙⵉⴷⴼ ⵏⵏⵙⵏ ⴳ ⵉⵖⴰⵡⴰⵙⵏ ⵏ 
ⵓⵙⴳⵎⵉ ⴰⵔⵏⴳⵔⴰⵡ ;

•• ⴰⴽⴽⴰⵢ ⵅⴼ ⵓⵙⵓⵖⵏ ⵉⵎⵉⴷⵉ ⵏ ⵜⴳⵔⴰⵡⵉⵏ ⵜⵉⵎⵓⵔⴰⵏⵉⵏ (ⵉⵙⵇⵇⵉⵎⵏ ⵏ 
ⵜⵎⵏⴰⴹⵉⵏ, ⵉⵙⵇⵇⵉⵎⵏ ⵏ ⵜⵎⵏⴱⴰⴹⵉⵏ, ⵜⵉⴳⵔⴰⵡⵉⵏ ⵜⵉⴷⵖⵔⴰⵏⵉⵏ) ⴰⴼⴰⴷ 
ⴰⴷ ⵏⵏⴰⵍⵏ ⵜⵓⴳⴳⴰⵣ ⵏ ⵓⵙⴳⵎⵉ ⴰⵔⵏⴳⵔⴰⵡ, ⵙ ⵜⵖⴰⵔⴰⵙⵜ ⵏ ⵓⵙⵉⴹⵏ ⵏ 
ⵡⴰⵔⵔⴰⵡ ⵉⵜⵜⵡⴰⵜⵜⵙⵏ ⵏⵖ ⵜⴰⵎⴰⴷⴷⴰⵙⵜ ⵏ ⵓⵙⵉⴷⴼ ⵖⵔ ⵉⵙⴰⵢⵔⴰⵔⵏ 
ⴷ ⵉⵖⴰⵡⴰⵙⵏ ⵏ ⵓⵙⴳⵎⵉ ⴰⵔⵏⴳⵔⴰⵡ ⴳ ⵜⵎⵉⵣⴰⵔ ⵉⵏⵏⴳⵣⴰⵏ ⵏⵖ ⵜⵉⵏⵏⴰ ⵖⵔ 
ⵓⵔ ⵍⵍⵉⵏ ⵉⴱⵔⴷⴰⵏ.

•• ⴰⵙⵔⵔⵓⵙ ⵏ ⵢⴰⵏ ⵡⴰⵏⴰⵡ ⵏ ⵜⵎⴷⵔⴰⵡⵜ ⴰⴽⴷ ⵜⵎⵔⵙⴰⵍ ⵜⵓⵙⵍⵉⴳⵉⵏ 
ⵏ ⵓⵙⴳⵎⵉ ⴷ ⵓⵙⵎⵓⵜⵜⴳ ⴰⴼⴰⴷ ⴰⴷ ⵙⵎⵓⵏⵏ ⵉⵡⵙ ⵏⵏⵙⵏ ⴰⴽⴷ ⵜⵓⴳⴳⵣⵜ 
ⵜⴰⵏⴰⵎⵓⵔⵜ ⴳ ⵓⵢⵏⵏⴰ ⵉⵣⴷⵉⵏ ⴰⴽⴷ ⵓⵙⴳⵎⵉ ⴰⵔⵏⴳⵔⴰⵡ ⴷ ⵓⵙⵉⴷⴼ ⵏ 
ⵉⵏⵍⵎⴰⴷⵏ ⵉⵎⵙⴱⵖⴰⵔ ⴳ ⵡⴰⵏⴰⵡ ⴰⴷ ⵏ ⵓⵙⴳⵎⵉ ⴰⴳⵏⵙⵓ ⵏ ⵜⵎⵔⵙⴰⵍ ⵏⵏⵙⵏ, 
ⵙ ⵓⵢⵏⵏⴰ ⴷ ⵉⵡⵉⵏ ⵉⵎⵏⵣⴰⵢⵏ ⵏ ⵜⵡⵉⵣⵉ ⴷ ⵜⵎⵙⵜⴳⴳⴰⵔⵜ ⵜⴰⵏⴰⵎⵓⵏⵜ ⵏ 
ⵢⵉⴳⵔ ⵓⵙⵍⵉⴳ ;

•• ⴰⵙⵙⵏⵜⵉ ⵏ ⵢⴰⵏ ⵡⴰⵏⴰⵡ ⵏ ⵜⵎⴷⵔⴰⵡⵜ ⵙ ⵜⵎⵏⵖⵓⵏⵜ ⴰⴽⴷ ⵓⵥⵟⵟⴰ ⴰⴷⵎⵙⴰⵏ 
ⴷ ⵉⵙⵎⴷⴰⵢⵏ ⵏⵏⵙⵏ ⵉⵣⵣⵓⵍⴰⵏⵏ, ⵙ ⵓⵙⵏⵎⴰⵍⴰ ⵏ ⵉⵙⵉⵔⵉⵎⵏ ⴳ ⵓⴱⴰⵔⴰⵣ ⴷ 
ⵓⵙⵙⵓⵊⴷ ⵉ ⵜⵓⴷⵔⵜ ⵜⴰⵣⵣⵓⵍⴰⵏⵜ.

ⵜⴰⵎⵙⵙⵉⵍⵉⵜ ⵜⵉⵙⵙ ⵚⴹⵉⵚⵜ : ⵜⴰⵎⵔⵏⵉⵡⵜ ⴷ ⵓⵙⵎⵢⴰⵏⴰⵡ ⵏ ⵉⵙⵥⵕⴰⴼ

•• ⴰⴷ ⵜⵜⵓⴼⴽ ⵉ ⵉⵖⴰⵡⴰⵙⵏ ⴰⴷ ⵢⴰⵜ ⵜⴰⵎⵙⴰⵙⵜⵍⵜ ⵜⴰⵙⴳⵯⵙⴰⵏⵜ ⵏⵏⴰ ⴰⵙ 
ⵉⵇⴹⴰⵏ, ⴷ ⵉⵇⵇⴰⵏ ⴰⴷ ⵜⵜⵓⵙⵎⵢⴰⵏⴰⵡⵏⵜ ⵜⵖⴱⵓⵍⴰ ⵏ ⵓⵙⵥⵕⴼ ⵙ ⵓⵢⵏⵏⴰ 
ⵉⵍⵍⴰⵏ ⴳ ⵓⵙⵡⴰⵍⴰ ⵏ ⵜⴰⵏⵏⴰⵢⵜ ⵜⴰⵙⵟⵕⴰⵜⵉⵊⵉⵢⵜ, ⵙ ⵉⵎⵥⵍⵉ, ⵙ ⵓⴱⵔⵉⴷ 
ⵏ ⵓⵙⴷⵓⵙ ⵏ ⵓⵎⵢⴰⵡⴰⵙ ⴰⴳⵔⴰⵖⵍⴰⵏ, ⴰⴼⴰⴷ ⴰⴷ ⵏⴰⵡⴹ ⵉⵡⵜⵜⴰⵙⵏ ⵏⵏⴰ ⵏⵙⵔⵙ 
ⴳ ⵜⴰⵏⴰⴹⵜ ⴰⴷ ⴳ ⵜⵉⵔⴰⵎ ⵏⵏⴰ ⵏⵔⴰ (ⴰⵎⵏⵉⴷ ⵏ 2025) ;

•• ⴰⵙⴽⵙⵍ, ⵙ ⵓⵢⵏⵏⴰ ⵙ ⵏⵓⴼⴰ, ⵏ ⵡⴰⵣⴰⵍ ⴰⵙⴳⵯⵙⴰⵏ ⵏ ⴽⵓ ⴰⵎⵙⴱⵖⵔ ⴳ 
ⵓⵙⴳⵎⵉ ⴰⵔⵏⴳⵔⴰⵡ ⵅⴼ ⵉⵙⵡⵉⵔⵏ ⵉⵏⴰⵡⴰⵢⵏ ⵉⵍⵍⴰⵏ ⴳ ⵓⵙⴳⵎⵉ ⵓⵛⵛⵉⵍ. 
ⴰⴽⴰⵢ ⴷⵉⵖ ⵅⴼ ⵓⵙⵏⵎⵍ ⴰⵎⵏⵖⵓⴷ ⵏ ⵉⴼⵔⴷⵉⵙⵏ ⵏ ⵡⴰⵣⴰⵍ ⴰⴷ ⴰⴼⴰⴷ ⴰⴷ 
ⵉⵜⵜⵓⵙⴽⵔ ⵢⴰⵏ ⵓⵙⵜⴰⵍ ⵉⵖⵓⴷⴰⵏ ⵏ ⵜⵢⴰⴼⵓⵜⵉⵏ.

ⵉⵇⵇⴰⵏ ⴰⴷ ⵏⵙⵎⴽⵜⵉ ⵉⵙⴷ ⴰⵙⵥⵕⴼ ⵏⵏⴰ ⵉⵅⵚⵚⴰⵏ ⵉⵇⵇⴰⵏ ⴰⴷ ⵉⴷⵍ ⴰⵣⴰⵍⵏ 
ⵉⵣⴷⵉⵏ ⴷ ⵓⵙⴽⴰⵔ ⵏ ⵜⵙⵎⵉⴳⴰⵍ ⵏ ⵉⵖⴰⵡⴰⵙⵏ ⵏ ⵓⵙⴳⵎⵉ ⴰⵔⵏⴳⵔⴰⵡ ⴰⴳⵏⵙⵓ ⵏ 
ⵜⵉⵔⴰⵎ ⵉⵜⵜⵡⴰⵙⵙⵏⵏ, ⵙ ⵉⵎⵥⵍⵉ, ⴰⵙⵏⵎⵍ ⵏ ⵓⵙⵉⴽⵍ ⴷ ⵓⵙⵉⴷⴼ ⵏ ⵉⵎⵙⴱⵖⴰⵔ 
ⴰⴳⵏⵙⵓ ⵏ ⵜⵉⵏⵎⵍ ⵜⴰⵏⴳⵔⴰⵡⵜ. ⵉⵇⵇⴰⵏ ⵏ ⵉ ⵓⵙⵥⵕⴼ ⴰⴷ ⵓⵔ ⵉⵙⵖⵣⵉⴼ ⴰⴽⵓⴷ ⵏ 
ⵉⵖⴰⵡⴰⵙⵏ ⴰⴷ.

ⵜⴰⵎⵙⵙⵉⵍⵉⵜ ⵜⵉⵙⵙ ⵙⴰⵜ : ⴰⵙⵔⵔⵓⵙ ⵏ ⵢⴰⵏ ⵓⵏⴳⵔⴰⵡ ⴰⵍⵓⴳⴰⵏ ⵏ ⵓⴹⴼⴼⵓⵕ ⴷ 
ⵓⵙⵜⴰⵍ ⵏ ⵉⵖⴰⵡⴰⵙⵏ ⵏ ⵓⵙⴳⵎⵉ ⴰⵔⵏⴳⵔⴰⵡ ⴷ ⵜⵢⴰⴼⵓⵜⵉⵏ ⵏⵏⵙⵏ

•• ⴰⵙⵔⵔⵓⵙⵏ ⴳ ⵓⵣⵎⵣ ⵓⵔ ⵉⴷⵓⵎⵏ ⵏ ⵉⵖⴰⵡⴰⵙⵏ ⵏ ⵓⵙⴳⵎⵉ ⴰⵔⵏⴳⵔⴰⵡ, ⵏ ⵢⴰⵏ 
ⵓⵏⴳⵔⴰⵡ ⵉⵎⵕⵡⵉ ⵏ ⵓⴹⴼⴼⵓⵕ ⴷ ⵓⵙⵜⴰⵍ, ⵉⴷⵓⵙⵏ ⵙ ⵉⵏⵎⵎⴰⵍⵏ ⵉⵎⵙⴰⵙⴰⵏ 
ⴷ ⵉⵍⵓⴳⵏ ⵉⵍⵍⴰⵏ ⴰⴳⵏⵙⵓ ⵏ ⵜⵉⵏⵎⵍ ⵜⴰⵏⴳⵔⴰⵡⵜ. ⵉⵏⵎⵎⴰⵍⵏ ⴰⴷ ⵉⵇⵇⴰⵏ ⴰⴷ 
ⵎⵙⴰⵙⴰⵏ ⴷ ⵉⵎⵥⵍⵉⵢⵏ ⴷ ⵡⴰⵙⵙⴰⵔⵏ ⵏ ⵉⵖⴰⵡⴰⵙⵏ ⴷ ⵉⵙⴱⴷⴰⴷⵏ ⵏ 
ⵓⴹⴼⴼⵓⵕ ⵏ ⵉⵏⵍⵎⴰⴷⵏ ⴳ ⵓⵢⵏⵏⴰ ⵉⵣⴷⵉⵏ ⴷ ⵓⵍⵎⵎⵓⴷ, ⴰⵙⵎⵓⵜⵜⴳ, ⴰⵙⵜⴰⵍ 



14

ⴷ ⵓⵙⵉⴷⴼ. ⵉⵇⵇⴰⵏ ⵏ ⴷⵉⵖ ⴰⴷ ⴷ ⴼⴼⵖⵏ ⴳ ⵓⵏⴳⵔⴰⵡ ⵏ ⵓⵙⵏⵖⵎⵙ ⴳ ⵜⵣⵓⵏⵉ 
ⵜⴰⵎⴰⵡⵙⴰⵙⵜ ⵏⵏⴰ ⵢⵓⴳⴳⴰⵏ ;

•• ⴰⵣⵣⵔⴰⵢ ⵏ ⵜⵎⴰⵖⵓⵏⵜ ⵜⴰⵙⴳⵯⵙⴰⵏⵜ ⵏ ⵉⵖⴰⵡⴰⵙⵏ ⴰⴷ ⵉ ⵓⵙⵜⴰⵍ ⵏ ⵓⵙⵇⵇⵉⵎ 
ⴰⵏⴰⴼⵍⵍⴰ ⵏ ⵓⵙⴳⵎⵉ ⴷ ⵓⵙⵎⵓⵜⵜⴳ ⴷ ⵓⵔⵣⵣⵓ ⴰⵎⴰⵙⵙⴰⵏ, ⵙ ⵓⴱⵔⵉⴷ ⵏ 
ⵓⵏⴱⴰⴹ ⴰⵏⴰⵎⵓⵔ ⵏ ⵓⵙⵜⴰⵍ, ⴷ ⵓⵣⵎⵎⴻⵎ ⵏⵏⵙ ⴳ ⵢⴰⵜ ⵜⴰⵏⴰⴹⵜ ⵜⴰⵙⴳⵯⵙⴰⵏⵜ 
ⵉⵜⵜⴰⴳⴳⵯⴰⵏ ⵅⴼ ⵜⵉⴽⵍⵉⵡⵉⵏ ⴷ ⵜⵎⵓⴽⵔⵉⵙⵉⵏ ⴷ ⵉⵏⴷⵍⵉⴼⵏ ⵏⵏⴰ ⵎⵙⴰⴳⴰⵔⵏ.

ⵜⵉⵎⵔⴳⴰⵍⵉⵏ ⴷ ⵉⵙⵖⵍⴰⴼ ⵉⵎⴳⴳⵓⵔⴰ

ⴰⵔ ⵉⵜⵜⵉⵏⵉ ⵓⵙⵇⵇⵉⵎ ⵉⵙⴷ ⵉⵖⴰⵡⴰⵙⵏ ⵏ ⵓⵙⵍⵎⴷ ⴰⵔⵏⴳⵔⴰⵡ, ⵉⴳⴰⵏ ⵉⵖⴰⵡⴰⵙⵏ 
ⵏ ⵓⵙⵙⵉⴽⵍ :

-- ⴷⴰ ⵙⵙⴽⴰⵏⵏ ⵜⴰⵎⵙⵜⴳⴳⴰⵔⵜ ⵏ ⵓⵡⴰⵏⴽ, ⴷ ⵜⵉⵏ, ⴳ ⵓⵙⵡⵉⵔ ⴰⵎⵣⵡⴰⵔⵓ, 
ⵜⵉⵣⵓⵏⵉⵏ ⵜⵉⵎⴰⵡⵙⴰⵙⵉⵏ ⵢⵓⴳⴳⴰⵏ ⵅⴼ ⵓⵙⴳⵎⵉ ⴷ ⵓⵙⵎⵓⵜⵜⴳ, ⴷ ⵜⵉⵏ 
ⵜⴰⵡⵊⵉⵡⵉⵏ ;

-- ⵉⵇⵇⴰⵏ ⵏ ⴰⴷ ⵜⵜⵓⵙⵎⴽⵍⵏ ⵣⵓⵏⴷ ⴰⴼⵔⴷⵉⵙ ⵉⵎⴷⴰⵏ ⵏ ⵓⵏⴳⵔⴰⵡ ⴰⵙⴳⵎⴰⵏ, 
ⴰⵔ ⴰⴷⴷⴰⵢ ⵜⵙⴰⵍⴰ ⵜⵙⵎⵉⴳⵍⵜ ⵏ ⵓⵙⵙⵉⴽⵍ ⴷ ⵓⵙⵉⴷⴼ ⵏ ⵉⵎⵙⴱⵖⴰⵔ. 
ⵉⵖⴰⵡⴰⵙⵏ ⴰⴷ ⵓⵔ ⵖⵉⵢⵏ ⴰⴷ ⵜⵜⵓⵙⵔⵙⵏ ⴳ ⵜⵙⴳⴰ ⵏ ⵓⵙⴳⵎⵉ ⴰⵔⵏⴳⵔⴰⵡ, 
ⵉⵇⵇⴰⵏ ⵏ ⴰⴷ ⵖⵓⵔⵙⵏ ⵢⵉⵍⵉ ⵓⵙⵉⵣⵡⴰⵔ ⴰⵎⴰⴳⴷⴰⵣ.

ⴰⴼⴰⴷ ⴰⴷ ⵏⴰⵡⴹ ⴰⵢⴰ, ⴰⵙⵇⵇⵉⵎ ⵉⵙⵙⵓⵜⴳ ⵉⵙ ⵉⵖⴰⵡⴰⵙⵏ ⴰⴷ ⵉⵇⵇⴰⵏ ⵏ ⴰⴷ ⵉⵍⵉⵏ 
ⴳⵔ ⵜⵎⴳⴳⴰ ⴷ ⵉⵙⵏⵜⵉⵢⵏ ⵉⵙⵉⵣⵡⴰⵔⵏ ⴳ ⵉⵙⵡⵉⵔⵏ ⵉⵎⵣⵡⵉⵔⴰ ⵏ ⵓⵙⵎⵓⵙⵙⵓ 
ⵏ ⵓⵙⴳⴳⴷ ⴰⵙⴳⵎⴰⵏ ⵙ ⵓⵢⵏⵏⴰ ⵉⵜⵜⵓⴱⴷⵔⵏ ⴳ ⵜⴰⵏⵏⴰⵢⵜ ⵜⴰⵙⵟⵕⴰⵜⵉⵊⵉⵢⵜ.

ملتقى شارع علال الفاسي وشارع الميليا 
ص.ب 6535، الرباط – المعاهد

Tél. : + (212) (0) 537 77 44 25

